
        
            
                
            
        

    
	Ч. Чимид

	 

	СЭТГЭЛИЙН ДУУДЛАГААР

	(Жүжиг)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1989 онд эрхлэн хэвлүүлсэн “Зохиолын түүвэр III” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 

	 


НАРТ ГЭГЭЭН ОРНОО ЭРХМИЙН ДЭЭДЭЭР ХАЙРЛАСАН НЬ

	МАХН-ын Төв Хорооны Тэргүүлэгчдийн хурлаас төв театрын ажлын тухай 1937 онд гаргасан тогтоолд театрын урлагийн агуулга, үзэл суртал, уран сайхны чанарыг эрс дээшлүүлэх явдалтай холбогдол бүхий нэн чухал 21 зүйлийн заалт өгсний 19 дүгээр зүйлд заахдаа:

	«Театрын жүжигчид ба хөгжимчин нарын сурлага мэргэжлийг дээшлүүлэхийн тулд театрын номын санг байгуулах ба зарим хэрэгтэй чухал зүйлийг орчуулан хэвлүүлэх хийгээд түүвэрлэн гаргах зэрэг ажлыг хөдөлгөн явуулах явдлыг театрын даргад даалгасугай» гэжээ.

	Энэ чухал заалтыг хэрэгжүүлэхийн тулд улсын төв театрт уран бүтээлчдэд зориулсан номын сан байгуулж, театрын урлагийн ховор ном зохиолууд, Д. Нацагдорж, С. Буяннэмэх, Ш. Аюуш, Д. Намдаг, М. Ядамсүрэн, X. Раднаабазар нарын зэрэг манай жүжгийн зохиолыг үүсгэн бүтээгчдийн бичсэн зохиолуудын гар бичмэл эхүүд, цохимол хувиуд, хэвлэмэл зарлалууд, жүжгийн товч тайлбар, танилцуулгууд зэрэг материалууд эмхлэгдсэн байв.

	Мөн зөвлөлтийн театрын зарим туршлага орчуулсан жүжгийн зохиолууд, монгол жүжгийн хэвлэгдсэн эмхэтгэлүүд зэргийг цуглуулсан нэлээд баялаг бөгөөд тохилог номын сан ажиллаж байсан юм.

	Түүнчлэн энэ номын санд театрын урлагийн хөгжлийн түүхтэй холбогдсон архивын материалууд, жүжгийн зохиол, найруулагчийн төлөвлөгөө, хөгжмийн ноотлогдсон зохиолууд, зураачдын хийсэн тайз, хувцасны зураг загварууд, жүжгийн болон жүжигчдийн жүжиглэсэн гэрэл зургууд хадгалагдаж байсны дээр жүжигчдийн роль судалгааны хувийн хэрэг хүн бүр дээр хөтлөгдөж байлаа.

	Театрын номын сан зөвхөн уран бүтээлчдэд үйлчилдэг байсан боловч гаднын хүмүүс хааяа Нэг ирж ном уншдаг байв.

	Бид нар ч номын сангаасаа уран зохиолын сонин сайхан шинэ номууд авч бие биеэсээ түрүүлж уншихыг мэрийдэг бөгөөд хэн түрүүнд уншсан нь бусдадаа гайхуулдаг байцгаасан юм. Гэтэл нэр мэдэхгүй, зүс танихгүй хэдэн залуу театрын номын санд хааяа нэг үдээс хойш буюу үзвэрийн үеэр ирж ном унших болов.

	Барагцаалбал 1948 оны өвлийн эхэн сарын дунд үе шиг санагдаж байна. Нэг орой үзвэрийн үеэр номын санд ороход нөгөө хэдэн залуу ирчихсэн ном зохиол уншицгааж байв. Би номын сангийн эрхлэгч Дуламжав гуайгаас «Энэ хаанахын хэн гэдэг улсууд вэ?» гэж асуухад Дуламжав гуай надад шивнэн хариулахдаа «Эд нар бод Монгол улсын их сургуулийн оюутнууд, наанаасаа хоёр дахь ширээнд сууж байгаа өндөр залууг Чимид гэдэг юм. Орос хэл гэж ус цас, ёстой нэг улаан эрдэмтэн байгаа юм» гэж хэлснээс хойш би Ч. Чимидийг зүс таних болсон юм.

	Ч. Чимидийн уншиж байсан тэр номууд нь гол төлөв манай жүжгийн ахмад зохиолчдын бичсэн зохиол бүтээлүүд байсан болов уу гэж одоо бодогдох юм.

	Энэ үеэс эхлэн Ч. Чимид өөрийн уран бүтээлийг театрын урлагтай холбожээ.

	Театраас гарган үзүүлэх концертын программуудад орох дууны үг, баяр хүргэлтийн шүлэг, уран уншлага ерөөл, магтаал, эх орны тухай найраглал зэрэг зүйлүүдийг театраас Чимидэд захиалга өгч бичүүлж байсан байна.

	Түүнчлэн театрын жүжигчдээс Чимидийн уран бүтээлээр урын сангаа баяжуулах явдал цөөнгүй байсан юм.

	БНМАУ-ын гавьяат жүжигчин А. Цэрэндэндэв «Би монгол хүн шүлгийг уран уншлагаар бэлтгэж тайзны бүтээл болгон амьдруулж, хот хөдөөгийн хөдөлмөрчид, цэрэг эрсийг эх орноо энхрийлэн хайрлах үзлээр хүмүүжүүлж байснаар тодорхой жишээ болгож болно.

	Уран бүтээлийн ийм хэлбэрийн харилцаа холбоо цаашид улам өргөжин бэхэжсээр театрын төлөвлөгөөт уран бүтээлийг туурвин боловсруулах ажилд идэвхийлэн оролцож, дуурийн цомнол зохиолууд болон бүрэн хэмжээний жүжгийн зохиол бичих дэлхийн сонгодог жүжгүүдээс орчуулах үйл хэрэгт өөрийн оюун билиг, авьяас чадвараа дайчилсан байна. Жишээ нь «Жаргалын зам» дуурийн цомнол зохиол бичиж, 1951 онд Улсын хөгжимт драмын театрын тайзнаа тавиулж амжилт олсон явдал түүний цаашдын уран бүтээлийн урам зоригийг бадрааж өгчээ.

	Энэ дуурь нь Бор, Халиун хоёрын үнэнч хайр сэтгэл, эх орноо хамгаалах эрэлхэг дайчин үзэл санаа, зориг хатуужил болон манай орны нийт хөдөлмөрчид эх орныхоо тусгаар тогтнолыг батлан гарын үсэг зурж, баяр ёслол болж байгааг тусган харуулжээ.

	Жүжгийн гол баатар Бор, Халиун хоёр хоршин дуулахдаа:

	 

	«Үеийн залуу нөхөд минь ч сонсог доо, 

	Үзэсгэлэнт сайхан нутаг минь ч дуулаг даа

	Үнэнч сэтгэлээсээ оргилсон хайр минь

	Үерийн ус шиг долгилсон хэвээрээ байна.

	Хонгор сайхан нутагтаа ч гэсэн

	Хоёр янаг биедээ ч гэсэн

	Аль алинд ч үнэнчээр явж

	Ашдын сайхан жаргалаа зохиоё»

	 

	гэж халуун хайр сэтгэлээ бие биедээ илчилнэ.

	Дуурийн төгсгөлд нийтийн баяр, бүжиг наадам болж байх зуур

	 

	«Өнөө сайхан манай орон

	Өнө мөнхийн саруул замтай.

	Өмнө нь байгаа саруул зам

	Өөдөө давших хөгжлийн зам»

	 

	гэсэн өргөн сүрлэг найрал дуугаар эх орныхоо ирээдүйн мандал бадралыг бэлгэдэн ерөөж байгаа нь зохиогчийн эх оронч үзлийг илтгэж байна.

	Зохиолч Ч. Чимид, Л. Вангантай хамтран «Хөхөө Намжил» дуурийн цомнол зохиол бичиж 1960 онд үзэгчдийн урлаг, гоозүйн хүмүүжилд зориулсан билээ.

	Ардын хөгжим морин хуурын тухай домгийг уран сэтгэмжээрээ ургуулан баяжуулж, уран бүтээлийн ангич, ардач үзэл санааг тод томруунаар дүрслэн үзүүлжээ. Ийм байдлаар Ч. Чимид театрын урын санг баяжуулах, үзэгчдийн урлаг, гоозүйн хүмүүжлийг ахиулахад өөрийн уран бүтээлээрээ ихээхэн хувь нэмэр оруулсан хүн.

	Тэр бээр түүх хувьсгалын сэдэвтэй дуурь, драмын зохиол бичихийн зэрэгцээ өнөө үеийн хүмүүсийн амьдрал ахуй, зан заншил, ёс суртахуунд гарч байгаа өөрчлөлтүүд болон шинэ хүний дүрийг дүрсэлсэн олон зохиол бичсэн юм.

	Манай зохиолчид социализм байгуулж байгаа өөрийн орны хөгжлийн өнөөгийн онцлог шинж болсон ард түмний амьдралд шинээр орж, шингэж эхэлж байгаа шинэ зүйлийг уран сайхны дүрээр амилуулж уншигч, үзэгчдийн баяр талархлыг төрүүлсээр ирсэн билээ. Тийм бүтээлийн нэг нь Ч. Чимидийн «Босгон дээр» жүжгийн зохиол юм. Энэ зохиол нь манай оронд болсон түүхэн үйл явдлыг тусган үзүүлснээрээ жүжгийн зохиолын хөгжилд шинэ алхам хийсэн юм.

	Атар газар эзэмших тухай намынхаа урианд зоригжсон хэсэг залуусын ажил амьдралын тухай сэдвийн үндсэн дээр шинэ хүмүүсийн үзэл санаа, хайр сэтгэл, хүсэл тэмүүлэл, хүнлэг чанар, энэрэнгүй үзлийг уран сайхны үнэмшилтэйгээр дүрсэлж чадсан нь зохиолч Ч. Чимид шилдэг яруу найрагч, үргэлжилсэн үгийн хурц зохиолч, чадамгай орчуулагч төдийгүй жүжгийн сайн зохиолч болохоо харуулсан билээ.

	«Босгон дээр» жүжгийн зохиол нь зохиомж, эхлэлт, өрнөлт, оргил, тайллага, дэс дараалал, хэм хэмжээ, хэллэг, бичлэг дүрүүдийн зан төрхийг илэрхийлэх талаар 1960-аад онд бичигдсэн жүжгийн сайн зохиолын нэг мөн.

	Орчин үеийнхээ амьдралыг гүн гүнзгий дүрслэн илэрхийлж чадсан зохиолч бол хойч үедээ дуурайл болдог бөгөөд улирах цагийн шалгарлыг давж чадсан бүтээл нь суут бүтээлийн тоонд ордог юм.

	«Босгон дээр» жүжгийн ач холбогдол одоо ч гэсэн хэвээр байна.

	Энэ зохиолын агуулга чанар үзэл суртал, уран сайхны түвшнийг улам гүнзгийрүүлэх явдалд найруулагч Л. Ванган, жүжигчин Л. Жамсранжав нар идэвхтэй үйл ажиллагаагаараа ихээхэн тус дэмжлэг болсныг онцлон тэмдэглэж байна.

	Ч. Чимид, Л. Ванган, Л. Жамсранжав нарын хамтран бүтээсэн Ишхүүгийн дүр нь амьдралын үнэнийг уран сайхны үнэн болгохын үлгэр жишээ болсон билээ.

	Ч. Чимид «Босгон дээр» жүжгийнхээ дараа ажилчин залуучуудын ажил амьдралын тухай харуулсан «Яндангийн дуу» жүжгийн зохиолоо 1963 онд бичсэн юм.

	 

	Яндангийн, дуу— хөдөлмөрийн уриа

	Яндангийн дуу— хүмүүсийн амьдрал, 

	Яндангийн дуу— хүмүүжлийн сургууль

	 

	гэсэн утгаар уг зохиол бичигджээ. Зохиолч энэ зохиолдоо хэд хэдэн шинэ санаа дэвшүүлжээ.

	Нэгдүгээрт: ажилчин ангийн эв нэгдэл, хамтын үзэл санааг товойлгон гаргажээ. Зохиолын гол баатар Авирмэд, туслах дүр Халтархүү, Гэнэн нар амьдралдаа зохисгүй хэрэг хийсэн боловч хамт олны тусламж дэмжлэгээр хүмүүжин, өөрсдийн дутагдлыг бүрэн ухамсарлан ойлгож, яндангийн дуунд татагдан сэтгэл нь сэргэж, шинэ хүмүүс болохоо харуулна.

	Хоёрдугаарт: амьдралын ирээдүйн сайн сайхны тухай энгийн нэгэн манаач өвгөний бодлоор бадрангуй аясаар дүрсэлжээ. Нефтийн үйлдвэрийн манаач Жарантай өвгөн хал үзэж, хашир суусан, туулж өнгөрүүлсэн зам нь өргөн дэлгэр, амьдралдаа сонин хачин, хөгтэй явдал олныг үзсэн хүн. Тэр үргэлж урагш тэмүүлсэн шинэ үзэл санаатай, тусархаг нинжин сэтгэлтэй, настай хүний намбатай, олны өвөө болон хүндлэгдсэн хүний дүр юм. Жарантай өвөө залуу хүү Авирмэдэд хандан өгүүлэхдээ «Коммунизмд Жарантай хүрэх үү? Ерэнтэй хүрэх үү, тэр яах вэ. Гол нь цөмөөрөө л хүрэх юм даг, үзэх юм даг. Тэгээд ч цөмөөрөө л одоогоос бие сэтгэлээ бэлдэж байх нь зүйтэй гэж ах нь боддог шүү» гэж хэлж байгаа нь ахмад хүний сургамж мөн.

	Гуравдугаарт: хүн амьдралдаа алдаж, осол эндэгдэл гаргавал тэр чигээрээ дуусдаггүй, өөрийн алдаа дутагдлыг ухамсарлан ойлгож, дахин шинээр хүмүүжиж, шинэ хүн болдог юм гэсэн ойлголтыг үзэгч олонд хүргэж байна. Жүжгийн энэ зохиолд шинэ чухал сэдвийг зоригтой хөндсөнөөрөө урлаг утга зохиолд орчин үеэ тусгах явдалд эргэлзээ төрүүлэх шинж бүхий зөрчилгүйн онолын зарим нэг хандлагад цохилт өгсөн билээ.

	Манай амьдралд байгаа шинэ хуучны зөрчил, хүмүүсийн хоорондын үзэл санааны зөрчил, тэр ч байтугай нэг хүний сэтгэл ухаан хоёрын зөрчлийг тод харуулахыг чармайсан нь чухал ололт болсон юм.

	Ажилчин ангийн дүрийг жүжгийн зохиолд шинэ хэлбэрээр харуулсан бөгөөд үзэл санаа үйл хэргээрээ тэргүүний инженер, техникч нар болон, норм төлөвлөгөөгөө давуулан биелүүлдэг, чанартай их бүтээгдэхүүн гаргаж байгаа үйлдвэрийн сайчууд, хамт олны дүрийг уран сайхны аргаар итгэл төгс харуулж чаджээ.

	Ардын хувьсгалын ялалтыг хангахад журамт цэргийн арын алба чухал үүрэг гүйцэтгэсэн тухай болон цаашид цэргийн арын албыг цэгцлэн байгуулах тухай Д. Сүхбаатарын санаж сэдсэн зүйлийг үндэслэн Ч. Чимид «Арын албаныхан» жүжгийн зохиолоо 1971 онд театрт тавиулжээ.

	Дайн тулалдаанд бат бэх ар тал, сайн зохион байгуулагдсан аж ахуйн бэлтгэл, унаа хөсөг, зэр зэвсэг, хоол хүнсний хангамжгүйгээр ялалт байгуулж чадахгүй гэдэг санааг өгүүлжээ. Түүнчлэн ар талд ажиллаж байгаа эмэгтэйчүүдийн хөдөлмөр болон хайрт хүүгээсээ хагацаж, сэтгэлийн зовлон эдэлж байгаа боловч эх орон, ард түмнийхээ тусын тулд асгарахгүй цус, үрэгдэхгүй амь гэж байхгүй гэдгийг ойлгон хатуужиж байгаа эх хүний дүрийг Буниагаар төлөөлүүлэн үзүүлжээ.

	Ч. Чимид ардын хувьсгалын 50 жилийн ойд зориулан «Мартагдашгүй дөчин хоёр хоног» гэдэг баатарлаг дуурийн цомнол зохиол бичиж,  театрын урын санг бас нэг сайхан бүтээлээр баяжуулсан билээ.

	Баруун хязгаарыг илбэн тохижуулах үүргийг хүлээсэн Хасбаатарын үйл ажиллагаа, баатарлаг тэмцэл, эмгэнэлт явдлыг энэ зохиолд тусган харуулжээ.

	Дуурийн төгсгөлд давуу хүчтэй дайсанд баригдсан Хасбаатар:

	 

	«Бүх Монголынхоо төлөө зүтгэж, 

	Сүх жанжныхаа тушаал биелүүлж, 

	Жирийн цэргийн заяа дагана, 

	Эрийн ёсоор би үхнэ.

	Ассан түймрээс оч унтравч

	Боссон түмнээс нэг нь үхэвч

	Аварга намын үйлс дийлнэ, 

	Шударга түмний хэрэг ялна»

	 

	хэмээн өгүүлэх нь түүний эрэлхэг зоригийг илтгэж байна.

	1970-аад онд өсвөр үеийнхэн, залуучуудыг эрэлхэг эх оронч үзлээр хүмүүжүүлэх зорилт дэвшигдэн гарч, жүжгийн зохиолчид театрын зүтгэлтнүүдийн бүтээлч хүчийг дайчлах болсон юм.

	Ч. Чимидийн бичсэн «Маш нууц» жүжгийн зохиол 1975 онд жүжиг болон нийтийн хүртээл болж их амжилтад хүрсэн юм.

	Энэ зохиолд эх орныхоо нэрийн өмнөөс онцгой үүрэг биелүүлэх болсон Батаагийн эх оронч үзэл, үйл ажиллагаа, амьдрал тэмцэл, эх орноо хайрлах, санах, хүсэн мөрөөдөх сэтгэлийн тэмүүллийг яруу сайхан дүрсэлжээ.

	Эх орныхоо өмнө хүлээсэн үүргээ биелүүлэхийн төлөө тамир тэнхээ алдагдуулсан элдэв саад бэрхшээл, амь өрсөлдсөн тохиолдлууд тамлан тарчлаасан аюултай шалгалт сорилтуудыг дээд зэргийн хатуужил тэвчээртэйгээр даван туулж байгаа байдлыг Батаагийн дүрээр харуулсан байна.

	 

	Батаа: Надад хэцүү үе их байсан. Одоо түүнийг яриад яах вэ. Эх орноосоо хол, тасархай... Тэгээд эх орон минь намайг юу гэж бодож байгаа бол гэж бодохоос, заримдаа бүх юмыг хаяад гүйгээд ирмээр цаг их байсан. Гэвч... нэгэнт эх орныхоо төлөө гээд гараад явчихсан хүн чинь...

	Дамбий: Эх орон гэж бид энэ үгийг олон хэлэх юм даа. Чухам юу байдгийг нь та нар л нээрэн сайн мэдэх байх даа.

	Батаа: Бусдаас илүү мэдсэн ч юм алга. Хүн эхийнхээ хүйсээс салдаг. Гэтэл эх орны хүйс тасарч салдаггүй юм байна. Үргэлж уяатай, үргэлж цаана чинь нэг юм бий шүү гэж сануулж байдаг юм байна.

	Батаа: За баяртай!

	Хилчин: Баяртай, сайн яваарай!

	Батаа: Адаглаад атга шороо аваад явж болохгүй юм. Боогоод явж болохгүй, халаасандаа хийе гэхэд хүний газар хийсгэчихвэл элсний ширхэг бүхэн нь эх газраа санаад гиюүрч гүйцнэ байх» 

	 

	гэж өгүүлэх нь нарт гэгээн орноо эрхмийн дээдээр энхрийлэн хайрлахын гайхамшигт жишээ мөн.

	Харь газрын юм бүхэн харж ханашгүй сайхан боловч төрсөн нутгийн элс шороо түүнээс үнэтэй гэдэг сургаалт үг энэ зохиолын ач холбогдлыг гүнзгийрүүлж байна. 

	Энэ жүжгийг үзсэн хөгшин залуу хэн боловч эх орноо хүндлэн дээдлэх үзэлд арга буюу хөтлөгддөг юм. «Маш нууц» жүжгийг найруулсан Б. Мөнхдорж ярихдаа:

	«Ч. Чимид гуайн бичсэн жүжгийн энэ зохиол манай уран бүтээлд ихээхэн сургамж, туршлага болсон юм. Эх орныхоо тусын тулд өөрсдийн хүслээр биш, хэрэгцээт үйл хэргийн төлөө амь насаа зориулсан эрэлхэг олон эх орончдыг төлөөлж байгаа Батаа шиг хүмүүсийн дүрийг тайзан дээр биечлэн харуулахад надад мэдлэг чадвар, ухаан бодол их шаардаж байв. Харин Чимид гуай бидэнд зохиолынхоо учир утгыг маш нарийн тайлбарлаж, өөрийн үзсэн, дуулсан, уншсан арвин баялаг мэдлэгээрээ жишээ болгон ойлгуулсан нь бидний ажилд маш их тус дөхөм болсон юм» гэж өгүүлж байгаа нь Ч. Чимид найруулагч, жүжигчидтэйгээ байнгын холбоотой, хамтран ажиллаж, харилцан бие биедээ туслалцаж байсан олон баримтын нэгэн жишээ мөн.

	1970-аад оны сүүлчээр жүжгийн зохиолд энэрэнгүй үзэл, нинжин сэтгэл, хүнлэг чанарыг дүрслэн үзүүлэх явдлын цар хүрээ өргөн болж ирэв.

	Ийм жүжгийн зохиолын жишээнд Ч. Чимидийн «Буурай аав» (1979) «Хүний чанар» (1980) зохиолуудыг оруулж болох юм. Ач хүүг нь буруу замаар зохисгүй аргаар хүмүүжүүлж байгаа охин, хүргэн хоёрынхоо зан ааш, зусар бялдууч арга заль, тал тохой татан; хээл хахууль өгөх зэргээр зохисгүй хэрэг үйлдэж байгааг шүүмжилж буй буурай аавын дүр нь нийтлэг чанарыг хадгалжээ, 

	Ажилчин залуучууд хэн нэгнийгээ өвдөж зовох, янз бүрийн гачигдал тохиолдоход энэрэнгүй үзэл, нинжин сэтгэлээр туслан, гэр орон, ахуй байдлыг нь өөрчлөн сайжруулж, эд материалын болон оюун санааны тусламж үзүүлж байгаа байдлыг «Хүний чанар» жүжгийн зохиолдоо харуулжээ.

	Ч. Чимид өөрийн бичсэн зохиолын талаар театрын найруулагчид, жүжигчид, театрын шүүмжлэгчдээс өгсөн санал зөвлөгөөнийг анхааралтай сонсож бүтээлчээр шүүн тунгааж, зохих засварыг хөнгөн шуурхай хийдэг байлаа.

	1960-аад оноос миний бие зохиолч Чимидтэй ажил төрлийн болон уран бүтээлийн талаар харилцан ярилцаж, санал бодлоо солилцдог болсон юм. Би түүний бичсэн дөрвөн жүжигт шүүмж бичиж төвийн сонин сэтгүүлд нийтлүүлсэн нь надад их туршлага болсон билээ. Ухаантай хүний хэлсэн ганц үг ч гэсэн чамлагддаггүй бөгөөд ач холбогдол ихтэй байдаг юм.

	«Босгон дээр» жүжгийн шүүмж хэвлэгдсэний дараа Чимид надад баяр хүргээд цаашид театрын шүүмжийн төрөл хэлбэрийг олшруулах нь зүйтэй гэж зөвлөж байсан нь одоо ч гэсэн сургамжаа хадгалсаар байна.

	Ч. Чимид БНМАУ-ын соёлын яамны дэргэдэх улсын уран сайхны зөвлөлийн гишүүний хувьд, мөн яамны жүжиг киноны зохиолын хэлтсийн даргын хувьд театруудад тавигдаж байгаа уран бүтээлүүдийг үзэж, тухайн жүжиг, концерт, дуурь, бүжгийн жүжгийн агуулга чанар, үзэл суртал, уран сайхны төвшин, найруулга, тайз, хувцас, гэрэл чимэглэл, жүжигчдийн тоглолтын талаар үнэтэй санал зөвлөгөө өгч, зарим зүйлийг хурц шүүмжилдэг байсан билээ.

	Энэ тухай БНМАУ-ын гавьяат жүжигчин Л. Жамсранжав ярихдаа «Д. Нацагдоржийн нэрэмжит Драмын улсын академик театрын урын санд БНМАУ-ын төрийн шагналт зохиолч Ч. Чимидийн оруулсан хувь нэмэр их билээ.

	Түүний зохиосон жүжгийг манай театрын уран бүтээлчид авч ажиллахдаа сэтгэл хангалуун байдаг юм. Учир нь гэвэл үг хэллэг сайтай, цээжинд амархан тогтдог, дүрүүд нь тодорхой байдаг болохоор тэр биз дээ.

	Чимид гуай зохиолтойгоо ажиллахдаа нэлээд онцлогтой хүн байсан юм.

	Зохиолоо бичиж дуусаад жүжигчдэд хэд дахин уншиж санал сонсдог бөгөөд уг зохиолоо жүжиг болгохоор бидний ажиллаж байх хугацаанд дахин дахин ирж жүжигчдийн сургуулилж байгааг ажиглан харж, санаандаа тохироогүй хэсгийг дахин бичиж ирдэг байлаа.

	«Босгон дээр» гэдэг зургаан үзэгдэлт драмын жүжиг бичиж, 1960 оны намар театрт авчирч өгөөд жүжигчид сургууль хийж эхэлсний дараа нэг өдөр ирж сургуулилтын явцтай танилцаад уг жүжгийн найруулагч Л. Вангантай ярилцаж, зохиолын гол баатар Ишхүү, Шарав нарын зөрчил хурц биш байгаа, Шаравын хүний мөсгүй хүйтэн цэвдэг сэтгэлийг тодруулах хэрэгтэй байна. Жүжгийн үйл явдлын оргил нь дөрөвдүгээр үзэгдэл болох ёстой гэж зөвлөлдөөд уг үзэгдлийг буцаан авч яваад дахин шинээр бичиж ирэхэд бид мөн үзэгдлийг дахин шинээр сургууль хийсэн юм даг.

	Чимид гуай ийнхүү өөрийн бичсэн зохиолыг улам сайжруулахын тулд маш идэвхтэй ажиллаж байсныг жүжигчин Ж. Жигжиддулам нарын зэрэг олон жүжигчид мэднэ. Энэ бол зохиолч Ч. Чимид жүжгийн зохиол бичиж дуусаад түүнийхээ хувь заяаг жүжигчдэд даалган орхидоггүй зохиолынхоо хойноос үргэлж санаа зовж байдаг байсны нотолгоо юм.

	«Босгон дээр» жүжгийн гол дүр Ишхүүгийн рольд би тоглосон юм. Би ролио сургуулилж байлаа. Нэг орой дүрийн судалгааны тухай ярилцлага хийж байхад Чимид гуай ирээд ярианд оролцож Ишхүүгийн дүрийг амьдралаас ажиглах, эрж хайх үүрэг надад өглөө. Ярилцлага тарсны дараа Чимид гуай намайг дагуулан хуучин өндөр хоршоо гэж байсан (одоо дүрслэх урлагийн музей байгаа) дэлгүүрийн нэгдүгээр давхарт хүнсний барааны тасагт ирээд «Энд л чиний Ишхүү бий дээ. Чи сайн аж» гэж хэлээд бараг 2 цаг гаруй дагуулж явсан билээ. Уг жүжгийн гадаад хяналтын дараа Чимид гуай намайг тэвэрч үнсээд «Цаасан дээр буулгасан дүрээ амьдаар нь тайзан дээр харах сайхан байна» гэж хэлэхэд нь би маш их урамшиж билээ.

	Алдарт зохиолч, энэ том хүний үнэлж хэлсэн ганц өгүүлбэр театрын босгыг дөнгөж алхаж яваа миний урмыг сэргээж, зоригийг бадраан, хойчийн бүтээлийн урт замд их хүчийг сэлбэн өгсөн юм. Үүнээс хойш би Чимид гуайн бичсэн «Арын албаныхан», «Яндангийн дуу», «Маш нууц» жүжигт оролцсоны дээр түүний орчуулсан «Отелло» «Гамлет» жүжгүүдийн гол рольд жүжиглэсэн маань надад их аз завшаан болсон юм.

	1975 онд «Маш нууц» жүжгийн Батаагийн рольд би таарч, сургууль хийж байхад Чимид гуай мөн ирчихсэн байлаа. Тэгээд тэр хэлэхдээ:

	«Энэ жүжигт гарч байгаа дүрүүдийн зарим нь бодит хүмүүс юм. Тийм болохоор би чамайг жинхэнэ Батаатай уулзуулж өгнө гэлээ. Удсан ч үгүй хэд хоногийн дараа нэг хүнтэй намайг танилцуулав.

	Тэр хүн нь үсээ хойш нь эгц самнасан, хянуур, дөлгөөн харцтай бахь мэт чанга гартай хоёр завжаараа инээмсэглэсэн, 60 орчим насны, шар царайтай хүн байлаа. Уг дүрийг бүтээхэд тэр хүн их тус болсон юм.

	1980 оны хавар юм даг. Нэг өдөр Чимид гуай намайг дуудаж «Чамд ч овоо ажил гарлаа даа» гэж хэлээд бичгийн машинаар цохисон 2 хуруу орчим зузаан зохиол өгсөн нь У. Шекспирийн гайхамшигт бүтээлийн нэг «Гамлет» жүжгийн зохиол байлаа.

	«За Жаамаа минь, миний хийх ажил дуусаж, чиний хийх ажил үлдлээ. Ч. Чимид» гэсэн гарын үсэгтэй тэр зохиол миний номын санд хадгалагдсаар байдаг юм.

	Ийнхүү зохиолч Ч. Чимид гуай уран бүтээлч бидэнтэйгээ байнга хамт ажиллаж амьдарч байсан бөгөөд миний уран бүтээлийн өсөлтөд үнэлж баршгүй тус хүргэсэн ачит ах минь билээ» хэмээн өгүүлж байна.

	Монголын шинэ үеийн уран зохиолын шилдэг төлөөлөгчдийн нэг нь Ч. Чимид мөн.

	Эрх чөлөөт эх орныхоо тухай дүрслэн бичиж, авьяас билгээ сориогүй тийм зохиолч байхгүй билээ.

	Ч. Чимидийн уран бүтээлийн нэг онцлог нь уран зохиолын гурван том төрөл зүйлээр жигд бичиж, тэр бүхэндээ эх орноо хайрлах үзлийг эрэлхэг зоригийн болон утга уянгын намба аясаар илэрхийлсэн байдагт оршино.

	Ч. Чимид бол авьяаслаг яруу найрагч, үргэлжилсэн үгийн зохиолын чадварлаг бүтээлч, жүжгийн зохиолын уран сэтгэгч мөн.

	Ч. Чимид жүжгийн сайн зохиолч болох явдалд хэд хэдэн хүчин зүйл нөлөөлжээ гэдэг дүгнэлтийг хийж байна.

	Нэгдүгээрт: тэр бээр эрдэм номын боловсролыг системтэй эзэмшсэний дээр орос хэлийг гарамгай мэддэг байсан нь түүний уран бүтээлд их нөлөөлжээ.

	Хоёрдугаарт: Ч. Чимид өөрөө орос зөвлөлтийн болон дэлхий дахины жүжгийн сонгодог зохиолыг амтархан уншиж танилцсан нь жүжгийн зохиол бичих сонирхол төрүүлжээ.

	Гуравдугаарт: өөрийн орны жүжгийн зохиолчдын зохиол бүтээлийг биечлэн үзэж, шинжлэн судалсан нь ихээхэн туршлага болжээ.

	Дөрөвдүгээрт: Монголын шинэ үеийн уран зохиолын хөгжлийн явц байдал, зохиолчдын эвлэлийн байгууллагын гадаад харилцааны асуудал болон, дэлхийн энх тайвны үйлсийн тусын тулд гадаадын олон орны зохиолчидтой, энх тайвны зүтгэлтнүүдтэй нүүр учран уулзаж, тэдний зохиол бүтээлүүдтэй танилцаж, харж ханашгүй сайхныг үзэж, их зүйлийг ажиглан нүд тайлсан нь түүний уран бүтээлд зохих хэмжээгээр нөлөөлсөн нь эргэлзээгүй.

	Тавдугаарт: уран бүтээл туурвин бүтээх явцад түүнтэй санаа сэтгэл, гар нийлсэн Л. Ванган мэтийн хамтран бүтээгчдийн идэвх зүтгэл түүний жүжиг киноны зохиолч болох авьяас билгийг улам нээгдүүлжээ.

	Ч. Чимидийн жүжгийн зохиолууд нь төв орон нутгийн театруудын урын санг баяжуулаад зогсоогүй, театрын олон найруулагч зураач, жүжигчдийн уран чадварыг урагш ахиулж өгснөөрөө манай жүжгийн зохиолын болон театрын түүхэнд хүндтэй байрыг эзлэх болно.

	Түүнчлэн Чимидийн бичсэн жүжгүүд нь уран бүтээлчдийн мэргэжил чадварыг ахиулахад тус дэмжлэг болсноор барахгүй хөдөлмөрчдийн урлаг гоозүйн хүмүүжлийг дээшлүүлэхэд их үүрэг гүйцэтгэсэн ба гүйцэтгэх болно.

	Зохиолч Чимидийн жүжгийн зохиол, тайзны түүх нь залгамж үеийн залуу уран бүтээлчдийн зайлшгүй суралцах соёлын сан хөмрөгийн бүрэлдэхүүн хэсэг байсаар байх болно.

	 

	С. ДАШДОНДОГ

	1985. III.18.

	 


СЭТГЭЛИЙН ДУУДЛАГААР 

	 

	Л. Ванганд зориулав

	 

	3 бүлэг 6 үзэгдэлт жүжиг

	 

	ЖҮЖИГТ ГАРАХ ХҮМҮҮС

	 

	Ишхүү: 23 орчим насны залуу

	Дэнсмаа. 20 орчим насны эмэгтэй

	Төмөр. Цагдан сэргийлэхийн дэслэгч, нас 30

	Лувсан. Аж ахуйн ажилтан, нас 45

	Шарав. 33 орчим насны тракторч

	Долгормаа. 20 орчим насны эмэгтэй тракторч

	Дамдинсүрэн. Хотын эвлэлийн хорооны ажилтан, нас 40

	Дэжид: Дамдинсүрэнгийн эхнэр, тогоочийн мэргэжилтэй, нас 35

	Хурандаа. Сэргийлэхийн ажилтан. Нас 50 гарсан.

	Пүрвээ. Тракторчдын дадлагын багш Дэлгэржав. Залуу тракторч

	1-р залуу

	2-р залуу

	А залуу

	Б залуу, 

	бас бусад тракторч, атар газар саналаа өгсөн залуучууд, ажилчид, хөгжимчид оролцоно. Энэ нь орчин үед манай оронд шинээр байгуулагдаж буй сангийн аж ахуйд болж байгаа үйл явдлыг харуулна.

	 

	НЭГДҮГЭЭР БҮЛЭГ

	 

	Нэгдүгээр үзэгдэл

	 

	Дамдинсүрэнгийн гэр. Улаанбаатар хотын орон сууцын байшинд суудаг айлын зочдын өрөө. Хөшиг нээгдэхэд тэр өрөө эзгүй боловч хажуугийн өрөөнд нялх хүүхэд час час уйлах сонстоно.

	 

	Дэжид:

	(Зочдын өрөөг нэвт өнгөрөхдөө) За бас нөгөөдөх нь сэрчхэж, одоо багалзуурдаад салахгүй ээ (Өлгийтэй хүүхэд тэврэн гарч ирнэ.) Энэ Дэнсмаа нэг гарахаараа ёстой л уяанаасаа алдуурсан юм шиг болчихдог хүн шүү. (Хүүхдээ бүүвэйлэн тайвшруулна.)

	Дамдинсүрэн:

	(Шагайж) Дэжээд! Цамц хаа байна?

	Дэжид:

	Чи өөрөө хаана тавьсан бэ тэнд чинь л байгаа биз.

	Дамдинсүрэн:

	(Орж ирүүтээ) Харин алга даа.

	Дэжид:

	Тэгвэл хөл ороод гүйгээд явчихсан байлгүй, радиогоор зарлуулаач.

	Дамдинсүрэн:

	Ингэхэд чи чинь юундаа нэг их уур уцаар болчихоо вэ? Наадахаа тавиач унтчихаж...

	Дэжид:

	Тийм ээ! Энийгээ тавьчхаад чиний цамцны эрэлд мордох уу? (Цаад өрөөнд орж хүүхдийг тавьчхаад гарч ирнэ.) Цаад шүүгээнээсээ нэг цамц аваад өмсөөч! Би ч хүний өөрийн олон амьтан маллаж хэцүүдэх нь шив.

	Дамдинсүрэн:

	(Шүүгээнээсээ цамц гаргаж өмсөөд) Шар цамц минь тэгээд хаа яваа юм бол оо?

	Дэжид:

	Дэнсмаа угаана гээд л аваа биз. Оронд нь цамц гаргаад тавьчих ухаан байх биш дээ.

	Дамдинсүрэн:

	Чи юунд үргэлж муу Дэнсмаа руу ингэж довтолж байдаг юм бэ? Зовмоор гэдэг нь аягүй бол...

	Дэжид:

	Та хоёрыг ингэж байсан цагт миний эрүү амарна гэдэг ч хол байх аа! Ёх! ёх! (Сандал дээр сууж) Энэ Дэнсмааг бодохоос л уур хүрэх юм.

	Дамдинсүрэн:

	За яахаараа тийм их бэлэн уур жижүүрлэж байдаг билээ?

	Дэжид:

	Их сургуулийн оюутан хичээл давтлага, хурал семинар гээд л гүйгээд байхад нь бид гэдэг чинь бараг аягатай цайг нь хийж өгөх нь холгүй л байсан чинь нэг харсан хүүхэдтэй болчихдог байгаа.

	Дамдинсүрэн:

	Одоо яая гэх вэ, өдий болсон бүсгүй хүний чинь орох гарах тоолон нь цагдаж байлтай биш.

	Дэжид:

	Чи ядахдаа сургуулиар нь ороод хүүхдийнх нь эцгийг мэдээд өгдөг байгаа даа.

	Дамдинсүрэн:

	Чамд өөрөө хэлээгүй юм чинь бидэнд хэн хэлээ аж.

	Дэжид:

	Чи дэндүү санаа амар юм. Одоо тэгээд яаг гэж! Сургууль, сургууль ч үгүй. Эр нөхөр, эр нөхөр ч үгүй, ингээд л чи бид хоёр дээр тээр болоод сууг гэж үү?

	Дамдинсүрэн:

	Тээр болох нь юу юм бэ. Харин чи бид хоёрт тус болоод, хар бор ажил хийгээд...

	Дэжид:

	Дэнсмаатай Дэнсмаагүй болоод л байсан юм. Нэмэр нь гэвэл бөөн зардал, хувцас хунар, хоол унд...

	Дамдинсүрэн:

	За, яая гэх вэ дээ. Ганц жилийн хэрэг. Хойтон намар гэхэд хүү нь торнино. Ясли цэцэрлэгт өгөөд дахиад л хоёрдугаар ангидаа явна биз.

	Дэжид:

	Ерөөсөө нутагт нь буцаачихъя. Хоёр муу хөгшинд нэмэр болж байгаад намар хичээлдээ ирвэл ирнэ биз. Өөрөө мэдэг.

	Дамдинсүрэн:

	Чи нээрэн яасан жигтэйхэн амьтан бэ! Цаадах чинь тэр хоёр хөгшнөөс болоод чи бид хоёрыг ингэж царайчилж яваа болохоос аль эрт буцчихалгүй яах вэ. Төрсөн дүүгээсээ аяга хоол харамлаад байгаа юм уу, хаашаа юм бэ?

	Дэжид:

	Тэнэгт нь зэвүү хүрээд байх юм. Амьтны олон сайхан охид сургууль соёлоор яваад болоод л байна. Сургуулиа төгсчхөөд айл гэр болоод хэчнээн сайхан урамтай байна! Тэгэхэд манай үүний байж байгааг... (Дэнсмаа орж ирнэ.) Үгүй чи чинь яачхав аа? Ажилд явах цаг болоод байхад!

	Дэнсмаа:

	Оочир ихтэй... Арай гэж амжлаа.

	Дамдинсүрэн:

	Нээрээ энэ чинь цаг болчихлоо, явъя байз.

	Дэжид:

	(Галын өрөөнөөс цай хоол оруулж ирнэ.) Цаадах чинь өлсөж байгаа даа.

	Дэнсмаа:

	(Цай аягалж) Хүүхдийн сүүний талон дуусчихлаа.

	Дэжид:

	Үгүй энэ чинь юун амархан юм бэ! Түрүүчийн цалин дээр аваагүй бил үү?

	Дэнсмаа:

	Хоол нь нэмэгдчихсэн, бас тараг өгч бай гэж эмч хэлсэн.

	Дэжид:

	Надад юун мөнгө байх вэ. Хэдэн төгрөг ордог юм?

	Дэнсмаа:

	30-40-өөд л төгрөг орно байх.

	Дэжид:

	Цаад ахаасаа ав.

	Дамдинсүрэн:

	Надад юү байдаг юм. Чиний нөгөө юу захисан мөнгө л байна.

	Дэжид:

	За байз! Яая даа!

	Дамдинсүрэн:

	За яах вэ, энэнээсээ л өгье. Нялх амьтныг хоолгүй байлгалтай нь биш. (Мөнгө гаргаж өгнө.)

	Дэжид:

	Надад тун аятайхан зохиж байсан юм сан. Нанзадын хүүхэн өмсөөд явааг нь чи харсан биз?

	Дамдинсүрэн:

	Нанзадын хүүхэн, Нанзадын хүүхэн! Чи заавал түүнийг дуурайж байх, ямар сүүдэр нь үү? Чи намайг ганц аяга цай тайван уулгаад өгөөч!

	Дэжид:

	Тээглэчих гээд байвал болих л үгүй юу?

	Дамдинсүрэн:

	Чамд ингэж амьдаараа хөрөөдүүлж суусанд орвол тээглэж үхсэн минь ч дээр байх. (Явна.)

	Дэжид:

	(Босон харайж) Чи хүлээж байгаач! Цуг явъя... (Дэнсмаад) Бид хоёрын хамаг хэрүүл чамаас л гарч байх юм.

	 

	Дэжид явна, Дэнсмаа ганцаараа үлдэж уйлна. Дараа нь босож аяга таваг эмхлүүлнэ. Нөгөө өрөөнд хүүхэд уйлна. Хүүхдийг өрөөнөөс авч ирээд угжина.

	 

	Дэнсмаа:

	Чамаас болж ээж нь мөн их юм дуулж байна даа... За, миний хүү, битгий уйл. Эжий хүү хоёр ингэж ч амьдарч явах гэж дээ... Чи бид хоёр хүн шиг аавтай байсан бол хаанаас ингэж явах билээ дээ. Эгч нь чи бид хоёрыг загнаж байна. Тийм тийм... ээж хүү хоёр яадаг ч юм билээ дээ. Хөгшин аав ээж хоёртоо очиж, бас тэнд тээр болдог юм бил үү (Хүүхдээ нөгөө өрөөндөө оруулна).

	 

	Хаалга хүн тогшив.

	 

	Дэнсмаа:

	За! (Шарав орж ирнэ.) Шарав уу? Чи хаанаас гараад ирэв!

	Шарав:

	Би өчигдөр хөдөөгөөс ирлээ. Танай ах эгч хоёрыг гарахыг нь хараад орж ирлээ.

	Дэнсмаа:

	Чи ямар нүүрээрээ орж ирээ вэ?

	Шарав:

	Чамтай уулзах гэж л...

	Дэнсмаа:

	Чи бид хоёрт уулзаад байх хэрэг юу байдаг билээ дээ.

	Шарав:

	Чи хүүхдээ гаргачихаа юу?

	Дэнсмаа:

	Тэгсээн, гаргасан...

	Шарав:

	За чи ч тэгвэл эх хүн болжээ.

	Дэнсмаа:

	Тийм ээ, Эх ч болсон, эцэг ч болсон. Миний хүүг Дэнсмаагийн Батбаяр гэдэг л дээ.

	Шарав:

	Аа! Тийм үү?

	Дэнсмаа:

	Би мөн мунхаг хүн шүү.

	Шарав:

	Яагаад?

	Дэнсмаа:

	Яагаа вэ, өнгөрсөн хавар чиний хүүхэд гэж хөөцөлдөөд байгаагүй юу. Чи ашгүй эвлэлийн үүрийн хурал болоод үүгээр түүгээр биш гэж сайн ч зүтгэж, сайн ч нотолж чадсан юм. Чиний хүүхэд биш шүү дээ. Тийм ээ? (Шарав дуугүй сууна.) Эцэггүй хүүхэд хүн болгонд ад үзэгддэг гэх юм. Одоо яая гэх вэ, амар мэнд л өсвөл боллоо. Чам шиг эцэгтэй явсанд орвол эцэггүй гэж явсан ч дээр дээ.

	Шарав:

	Тэгээд хэнтэй адилхан бэ?

	Дэнсмаа:

	Би анх амлуулахдаа чамтай адилхныг нь хараад хэчнээн өрөвдсөн гээч. Намайг гомдоосныг чинь мартаад, чамайг уучлахад бэлэн байсан... Чамайг гүйгээд ирэх болов уу гэж өдөр болгон харж байсан. Төрөхөөс гаран гартлаа шүү.

	Шарав:

	Би ч нэг очъё уу гэж бодсон л юм. Тэгээд...

	Дэнсмаа:

	Төрсөн хүнийг эмнэлгээс гарахад нь нэг сестра хүүхдийг нь тэврээд шатаар буулгаж эцэгт нь өгөөд, «За, та хоёр энэ сайхан үрээ эрүүл чийрэг, мэнд сайхан өсгөөрэй» гэж ерөөдөг юм байна билээ. Миний хүүг ч Дамдинсүрэн ах л хүлээж аваад ирсэн.

	Шарав:

	Би нэг харах уу?

	Дэнсмаа:

	Чи хараад яах юм бэ. Би та хоёрыг хэзээ ч, хаа ч битгий нүүр учраасай гэж боддог шүү.

	Шарав:

	За тийм байж. Чи бид хоёр тэр хурлаас хойш уулзаагүй их уджээ. Чи ч өөр болж...

	Дэнсмаа:

	Чи юү гэж ирээ вэ?

	Шарав:

	Чам дээр миний хоёр ном байсан юм сан. Завсар нь цэргийн бүртгэл минь яваа. тэр хэрэг болоод.

	Дэнсмаа:

	(Номын тавиур дээрээс хоёр ном авч өгнө.) Май.

	Шарав:

	Би түүнээс чинь хойш сургуулиасаа гараад хөдөө сууж байгаад ирлээ. (Хүүхэд уйлна.)

	Дэнсмаа:

	За чи яв!

	Шарав:

	Дэнсмаа!

	Дэнсмаа:

	Яв яв.

	Шарав:

	Чи намайг...

	Дэнсмаа:

	Яв!

	 

	Шарав удаан хөдөлсөөр гарна. Дэнсмаа нөгөө өрөө рүү оров. Гадаа үүд тогшив. Ишхүү орж ирнэ.

	 

	Дэнсмаа:

	(Нөгөө өрөөнөөс) Би чамайг яв гэсэн шүү!

	Ишхүү:

	Үгүй байх аа. Би анх удаагаа орж ирж байна.

	 

	Дэнсмаа Ишхүүг харна.

	 

	Дэнсмаа:

	Уучлаарай, би хүн андуурч...

	Ишхүү:

	Би ч бас андуурч байж магадгүй. Энэ Дамдинсүрэн гуайнх мөн үү?

	Дэнсмаа:

	Мөн. Та юу гэж?

	Ишхүү:

	Би өөртэй нь уулзах гэсэн юм сан.

	Дэнсмаа:

	Одоо яг ажил дээрээ байгаа. Та амины хэргээр яваа юу?

	Ишхүү:

	Амины ч гэх юм уу даа, албаны ч гэх юм уу, аль алинаар нь л яваа юм даа.

	Дэнсмаа:

	Тэгвэл ажил дээр нь очоод уулзахгүй юу? Мэднэ биз дээ?

	Ишхүү:

	Мэднэ ээ мэднэ. Би зүгээр, өөртэй нь хүнээс зайдуухан уулзах гэсэн юм.

	Дэнсмаа:

	Үдийнхээ завсарлагаар ирэх л байх. Та суугаач дээ.

	Ишхүү:

	За их баярлалаа. (Дэнсмаа цай аягалж өгнө.)

	Дэнсмаа:

	Ахыг хүлээвэл удах л байх даа.

	Ишхүү:

	Зүгээр зүгээр, би нэгэнтээ ирснийх хүлээж байгаад л уулзчихъя. (Дэнсмаа ном авч үзнэ.)

	Ишхүү:

	Та юун тухай ном уншаа вэ?

	Дэнсмаа:

	Зөвлөлтийн залуучуудын тухай орчуулгын ном л доо.

	Ишхүү:

	Арай атар газар эзэмшиж байгаа тухай юм биш биз?

	Дэнсмаа:

	Биш ээ! Нэхмэлийн үйлдвэрийн залуучуудын тухай ном.

	Ишхүү:

	Атар газрын тухай олигтойхон зохиол байвал олж унших гэсэн юм. Юу байдаг бол, та мэдэх үү?

	Дэнсмаа:

	Би сайн мэдэхгүй юм. Байдаг л байх даа.

	Ишхүү:

	Харин ээ, би тэр атар газар гэдэгт чинь явах гэж хөөцөлдөөд бараг нэг гутал барьчхаад байгаа хүн. 

	Дэнсмаа:

	Аа тийм үү. Одоо ч залуучууд саналаа их л өгч байгаа дуулдах юм. Радиогоор ч зөндөө ярих юм.

	Ишхүү:

	Жигтэйхэн, жигтэйхэн.

	Дэнсмаа:

	Ер нь их том ажил зохиох юм байх аа даа.

	Ишхүү:

	Яриа юу байх вэ. Залуучууд ч хотынх, хөдөөгийнх гэлтгүй хэдэн зуугаараа саналаа өгөөд л трактор комбайн, техник, машин ч Зөвлөлтөөс өдөр шөнөгүй цуваад байгаа юм байх. Хэд хэдэн шинэ аж ахуй байгуулахаар орон сууц, барилга, дэлгүүр, гуанз, ясли цэцэрлэг бэлдээд л байдаг гэнэ. Олон шинэ юм нийлж байгаад хөдөлж хаях юм биз дээ.

	Дэнсмаа:

	Тийм олон залуучууд цугларах дээр мөн их хөгжилтэй шуугиантай юм болно оо.

	Ишхүү:

	Ёстой нөгөө ажил ч оволзоод, амьдрал ч гялалзаад гэдэг чинь тэнд л болох юм байх.

	Дэнсмаа:

	Мөн сайхан аа!

	Ишхүү:

	Хэлээд яах вэ! Та өөрөө хаа ажилтай вэ?

	Дэнсмаа:

	Би... ажилгүй ээ... Над шиг ийм хүн саналаа өгч болох болов уу?

	Ишхүү:

	Бололгүй яах вэ.

	Дэнсмаа:

	Би ямар ч мэргэжилгүй шүү дээ.

	Ишхүү:

	Тэр яах вэ. Очоод сурдаг юм байхгүй юу. Тэндээ курс дугуйлан бишгүй л байгуулагдах юм гэнэ. Тэгээд ажил дээрээ хүн дагаад сурна гэдэг нэг сайхан юм бий шүү дээ.

	Дэнсмаа:

	Хаана очиж саналаа өгдөг юм бэ?

	Ишхүү:

	Яагаа вэ, танай ах л явуулах эсэхийг нь шийддэг юм шүү дээ. Тэгээд л би уулзах гэж яваа юм.

	Дэнсмаа:

	Тэнд чинь очвол байр суурь гэж ямар янзтай...

	Ишхүү:

	Амьтны ярих нь одоохондоо гэрт байх юм байх. Эрэгтэйчүүдийн гэр, эмэгтэйчүүдийн гэр гээд...

	Дэнсмаа:

	Эмэгтэйчүүд олон явж байгаа болов уу?

	Ишхүү:

	Зөндөө! (Энэ үед Дэжид орж ирнэ.) Эвлэлийн хороон дээр танай ахын үүдэнд цугларсан залуучуудын ихэнх нь... биш ээ тэн хагас нь эмэгтэйчүүд байна билээ.

	Дэнсмаа:

	Яасан сайхан байгаа бол!

	Ишхүү:

	Хэлээд яах вэ. Дандаа чам шиг залуухан залуухан хүүхнүүд... Чи явахгүй юу. Хоёулаа цуг явъя. Ёстой нэг хийдэг юм бол хийдгээ үзүүлж, чаддаг юм бол чаддагаа харуулах бололцоо чинь тэнд л байгаа юм даа.

	Дэжид:

	(Аман дотроо) За нөгөөдөх нь байх нь. Атар газар руу аваад явах нь. (Ишхүүд) За, хүү минь, сайн уу? Чи тийшээ суугаач!

	Ишхүү:

	Сайн, та сайн уу?

	Дэжид:

	Аль вэ, Дэнсмаа чи цай өгсөн үү? Тавагтай идээ хаана байна!

	Дэнсмаа:

	Би аваад ирье (Нөгөө өрөөнд оров.)

	Дэжид:

	Манай Дэнсмаа нээрээ хэзээ нэг томоожно доо. Хүн орж ирж байхад цай май ч үгүй, идээ ч үгүй...

	Ишхүү:

	Би цай уусан. Зүгээр зүгээр.

	Дэжид:

	Тэгээд та хоёр чинь атар газар явахаар шийдэж байна уу?

	Ишхүү:

	Тийм ээ. Би л...

	 

	Дэнсмаа орж ирэв.

	 

	Дэжид:

	Зүйтэй, зүйтэй. Залуу улс юунаас бэрхшээх вэ. Би энэ Дэнсмаагийн чинь ганц төрсөн эгч нь байгаа юм. Бид хоёр эх эцгээс хоёулаа улс... Чамд яриа биз дээ. Нэг үглээ эгч бий гэж...

	Ишхүү:

	Үгүй ээ, яриагүй.

	Дэжид:

	За даа, ярилтгүй чи өөрөө мөд мэднэ. Дэнсмаа нөгөө ах чинь ирэх болж байгаа юм биш үү? Хоолны юм бодно байгаа.

	Дэнсмаа:

	Би бэлдчихсэн. Одоо түлээ л хагалаад ирвэл...

	Ишхүү:

	Аль вэ, хаа байна, би хагалаад өгье?

	Дэжид:

	Тэг тэг. Дэнсмаа гараад амбаараа заагаад өг.

	Дэнсмаа:

	Зүгээр зүгээр, би хагалчихъя. Та юу гэхэв.

	Ишхүү:

	Аа, юу гэсэн үг вэ? Би тэртэй тэргүй Дамдинсүрэн гуайг хүлээх хүн... Дэмий суухаар тэмээ хариул гэж...

	Дэжид:

	Зүйтэй, хүү минь, Дамдинсүрэнтэй уулзаад явалгүй яах вэ. Та хоёр түлээгээ түргэл, эгч нь хурдхан шиг нэг юм пор хийлгээд орхиё.

	Ишхүү:

	Дэнсмаа хоёр гарахаар хөдлөв.

	Дэжид:

	Дэнсмаа!

	Дэнсмаа:

	Аа? (Буцаж орж ирэв.)

	Дэжид:

	Миний дүү, цаадхын чинь нэр хэн гэдэг юм бэ?

	Дэнсмаа:

	Би яаж мэдэх вэ. Дамдинсүрэн ахтай уулзах гэсэн юм байх.

	Дэжид:

	(Инээмсэглэж) Аа тийм байх аа. Та нар... за за түлээ оруулаад ир. (Дэнсмаа гарна.) Би ч бас залуудаа ийм ичимтгий байсан юм даа... Манай үүнээс л зан гардаг байлгүй дээ. Түүнээс энэ нь хөнгөн шингэн, даруу томоотой бололтой л хүн юм байна (Галын өрөө рүү орно.)

	Дамдинсүрэн:

	Манайхан чинь алга уу даа? (Орж ирээд ийш тийшээ харж зогсоно.)

	Дэжид:

	(Гарч ирээд) Аа, чи юү?

	Дамдинсүрэн:

	Чи яасан эрт ирээ вэ?

	Дэжид:

	Үдээс хойш субботниктой гэнэ. Хувцсаа солиод ир гээд манайхныг тараачихсан. Чи өөрөө?

	Дамдинсүрэн:

	Манайхныг бас тэгээд тараачихлаа. Би хувцсаа солиодохъё.

	Дэжид:

	Тэг тэг, би нэг хоолны юм аялуулж байна... Бид их сонинтой.

	Дамдинсүрэн:

	Юун сонин?

	Гаднаас Дэнсмаа:

	Ишхүү хоёр орж ирээд Ишхүү галын өрөөнд түлээ оруулаад гарч ирнэ.

	Дэжид:

	За чи юу ч гэсэн хувцсаа сольчих.

	Дамдинсүрэн нөгөө өрөөнд орно.

	Дамдинсүрэн:

	(Гарч ирээд Ишхүүг харж) За, чи юу гэж явна?

	Ишхүү:

	Би нөгөө асуудлаараа.

	Дамдинсүрэн:

	Би чамд үгүй гэж хэлсэн шүү. Чи намайг битгий хоргоогоод бай. Чам шиг этгээдийг явуулахгүй ээ гэж хэлсэн шүү, ойлгов уу?

	Ишхүү:

	Дарга аа, би дахин тийм хэрэг яасан ч гаргахгүй. Би тангараглая.

	Дамдинсүрэн:

	Гаргасан ч чи өөрөө л хохирно шүү дээ. Заавал атар газар гэх юу байх вэ, өөр юм олж хийхгүй юу. Атар газар чинь шалгарсан, шилдэг тэргүүний залуусыг явуулж байгаа болохоос биш, чам шиг...

	Ишхүү:

	Үгүй ээ. Би атар газар л очих гэсэн юм.

	Дамдинсүрэн:

	Тэгвэл үгүй. За баяртай.

	Ишхүү:

	(Аргагүй болж гар барин) Баяртай.

	Дэжид:

	Хүү минь, явах нь уу? Суу л даа. Бидэнтэй хоол ид.

	Ишхүү:

	Зүгээр, эгч ээ, баярлалаа. (Явна.)

	Дамдинсүрэн:

	«Эгч ээ» шүү! (Инээв.)

	Дэжид:

	Чи энэ залууг мэддэг байсан юм уу?.

	Дамдинсүрэн:

	Мэдэлгүй яах вэ.

	Дэжид:

	Тэгээд надад хэлэхгүй нуугаад байсан юм бий. Ашгүй Дэнсмаа минь нэг учраа олох нь.

	Дамдинсүрэн:

	Дэнсмаа ямар хамаатай юм?

	Дэжид:

	Аа, тийм байх аа, та нар миний араар цөмөөрөө хуйвалдсан улс бий. Гайгүй дээ, цөмийг чинь илрүүлнэ дээ.

	Дамдинсүрэн:

	Чи минь юугаа солиороод байна?

	Дэжид:

	Мэдэж байна аа, та нарыг мэдэж байна. Дэнсмаа орж ирээд тэр хоёрыг харж гайхна.

	 

	Хөшиг

	 

	Хоёрдугаар үзэгдэл

	 

	Эвлэлийн хорооны коридор, гэгээвчний өмнөх хонгилыг хүн хүлээх тасалгааны байдлаар засаж, ширээ сандал тавьж, ном сонин дэлгэжээ. Хөшиг нээгдэхэд хэсэг залуу энд байна. Тэдний дунд Ишхүү, Шарав, Долгормаа, Лувсан нар үзэгдэнэ.

	 

	1 дүгээр залуу:

	Зарим дээр нь ингээд л удаад байх юм.

	2 дугаар залуу:

	Чи ч яах вэ, орчихсон хүн.

	1 дүгээр залуу:

	Өнөөгийн чинь улсыг цөмийг нь Баян-Овоогийн аж ахуй руу туугаад байх шив дээ.

	2 дугаар залуу:

	Миний нэр ч яагаа ч үгүй байх аа, түргэн шиг шийдээд өгвөл би ч хаашаа ч хамаагүй явна.

	Дамдинсүрэн:

	(3 дугаар залуутай хамт гарч ирээд. Ишхүүг харж) Чи мөн уйгагүй хүн юм аа даа. Эцсийн чинь хариуг өгөөд байхад... (Барьж яваа бичгээ харж) — Дэнсмаа!... Дэнсмаа гэж байна уу? Аль вэ, цаагуураа дуудаач!

	 

	Коридорын энд тэнд «Дэнсмаа, Дэнсмаа» гэж цуурайтна.

	 

	Ишхүү:

	Дэнсмаа гэнэ ээ? Яагаа вэ, Дэнсмаа байлгүй дээ.

	Дамдинсүрэн:

	Харин тэгээд Дэнсмаа л гэж байна шүү дээ.

	Ишхүү:

	Би гадаа үзээд ирье. (Явна)

	Лувсан:

	Дарга аа! Дараачийнх нь хүнийг оруулж бай л даа.

	Дамдинсүрэн:

	(Бичгээ шагайж) Балбарын Лувсан!

	Лувсан:

	Би! (Дагаж орно.)

	1 дүгээр залуу:

	(Гуравдугаар залууд) За чамайг хаа гэнэ?

	3 дугаар залуу:

	Баян-Овоо л биз.

	1 дүгээр залуу:

	(Дамдинсүрэнгийн үүд рүү дохиж) энэ Лувсан мөд салахгүй.

	3 дугаар залуу:

	Танай Аргастайнх биз?

	2 дугаар залуу:

	Тийм ээ. Манай тэнд нярав байсан юм. Их хэнхэг эр дээ. Өдийд аягүй бол цаад дарга нарын чинь өөдөөс данс баланс, тайлан тооцоо, падан, калькуляц гэж номчирхоод сууж байгаа даа.

	1 дүгээр залуу:

	Түүндээ мундаг шүү, мань эр Баян-Овоод очоод аягүй бол бас няравтайгаа... та нар харж байгаарай.

	2 дугаар залуу:

	Даанч нарийндаа хатсан золиг доо, биднийг трактор дээр сургууль хийж байхад бензин түгээдэг байсан юм. Арай л дуслаар нь тоолдоггүй юм.

	1 дүгээр залуу:

	Тийм ээ. Шланкаа эргүүлээд долоох нь холгүй харагддаг сан.

	Ишхүү орж ирнэ.

	1 дүгээр залуу:

	Алга уу?

	Ишхүү:

	Ирээгүй юм шиг байна. Хавьд л алга.

	2 дугаар залуу:

	Аягүй бол хулчийгаа биз.

	Ишхүү:

	Тэгэх хүүхэн биш ээ.

	1 дүгээр залуу:

	Чи таньдаг юм уу?

	Ишхүү:

	Танихаар барах уу! Явъя гэдэг санаа авхуулсан хүн нь би байхгүй юу.

	2 дугаар залуу:

	Тэгвэл ч өөр хэрэг.

	Б залуу:

	За би ч явъя даа, нөхөд баяртай! (Явна)

	 

	Түүнтэй зөрж сэргийлэхийн дэслэгч формтой, залуу дарга Төмөр орж ирнэ. Түүний орж ирэх дээр Ишхүү харж, цочсон янзтай хүний араар орж нуугдан аажмаар зайлав.

	 

	Төмөр:

	Бүгдийн амрыг эрье.

	Залуучууд:

	Сайн, та сайн байна уу?

	Төмөр:

	Атар газар саналаа өгсөн улсыг энд бүртгэж байна уу?

	Залуучууд:

	Тийм ээ.

	Дамдинсүрэн:

	(Лувсантай хамт гарч ирээд) Нөгөө хэн билээ. Дэнсмаа алга уу? Дондогийн Шарав (Долгормаатай шивнэлдэж суусан Шарав орно. Дамдинсүрэн Төмөрийг хараад) Таны нэр хэн билээ?

	Дамдинсүрэн:

	Аа тийм, тийм, та жаахан азнаж байна уу?

	Төмөр:

	Мэдлээ (Дамдинсүрэн оров.)

	1 дүгээр залуу:

	За Лувсан гуай, таныг хаа гэж байна?

	Лувсан:

	Баян-Овоо л биз.

	2 дугаар залуу:

	Юугаар томилж байна.

	Лувсан:

	Ай мэдэхгүй. Аж ахуйн хавиар л юм байх.

	2 дугаар залуу:

	Та ч башийжээ. Дадсан сурсан ажлаа...

	Лувсан:

	Тийм биш ээ, дүү минь. Шинэ аж ахуй гэдэг чинь амар биш. Энэ жилдээ л яах вэ, хөрөнгө оруулалт, төхөөрөмж тоноглолоор л овоо байх даа.

	1 дүгээр залуу:

	Тэгэх тусмаа хангалуун байхгүй юу.

	Лувсан:

	Цаашаа яана гэж бодно! Хөл дээрээ тогтож, орлогоороо зарлагаа нөхөх болтол ч мань мэтийнх нь нэлээн юм дуулна.

	2 дугаар залуу:

	Мөд орохгүй нь шив дээ. Жаахан гараад ирье.

	1 дүгээр залуу:

	Тэгье. Лувсан гуай, гаръя. (Тэд гарна)

	 

	Төмөр Долгормаа хоёр сонин уншиж үлдэв. Гаднаас Дэнсмаа орж ирээд тэр хоёртой толгой дохин мэндлэв.

	 

	Дэнсмаа:

	(Долгормаагаас) Энд бүртгэж байна уу?

	Долгормаа:

	Тийм, тийм. Та суу л даа!

	Дэнсмаа:

	Их баярлалаа. (сууж) Яаж байна? Өөрснөө орж байна уу? Дуудаж байна уу?

	Долгормаа:

	Нэрээр нь дуудаж байна. Таны нэр хэн гэдэг вэ?

	Дэнсмаа:

	Дэнсмаа.

	Долгормаа:

	Пээ! Түрүүнд гараад л байна билээ. Одоо өөр хүн байгаа. Мөд гараад ирнэ.

	Дэнсмаа:

	Яарсаар яваад л хожимдчихож. Яадаг билээ?

	 

	Шарав гарч ирээд, Дэнсмаа, Долгормаа хоёрыг харна.

	 

	Шарав:

	Долгормаа, нааш ир нааш ир!

	Долгормаа:

	Юу болоо вэ? (Очив.)

	Шарав:

	Үгүй ээ, зүгээр юу ч болоогүй. Цаад хүүхэн чинь юу гэв?

	Долгормаа:

	Хэн! Аа энэ хүүхэн үү? Түрүүний дуудаад байсан Дэнсмаа гэдэг хүүхэн гэнэ ээ. тэгээд... ?

	Шарав:

	Тэгээд чи таньдаг юм уу?

	Долгормаа:

	Аа, үгүй чиш. Би чамайг сандруу дуудах дээр чинь өөр газар хуваарилчихаа юм болов уу гэж л...

	Шарав:

	Хаанаас, Баян-Овоо л гэж байна. (Тэр хоёр холдов.)

	Дамдинсүрэн:

	(Гарч ирээд) Дэнсмаа! (Дэнсмаа хажуугаас нь очив.) За чи юу гэж явна? Аа, Дэнсмаа гээд байсан чи юм уу?

	Дэнсмаа:

	Тийм ээ. Би өргөдөл өгсөн юм.

	Дамдинсүрэн:

	Би өргөдлийг чинь уншсан. Тэгээд чамайг гэж ер нь зүүдэлсэнгүй шүү. (Амьтнаас зайлуулж) Чи яагаа вэ? Арай бидэнд гомдоод эгчдээ айлгаж яваа юм биш биз? Эгч чинь яах вэ дээ, түргэн амтай уцаар бухимдуу ч гэсэн цагаан цайлган хүн шүү дээ. Чи надаас илүү занг нь мэдэхээс хойш...

	Дэнсмаа:

	Би та нарт юу гэж гомдох вэ. Зүгээр ажил хөдөлмөр хийж...

	Дамдинсүрэн:

	Тэр ч зөв л дөө. Чи өөрөө ажил хийе гэвэл хотод ч зөндөө олдож болно шүү дээ. Заавал атар газар гэх юу байх вэ. Тэгээд нялх нойтон хүүхэдтэй... ганц бие...

	Дэнсмаа:

	Ах аа! Баян-Овоогоос өөр аж ахуйд хүн хуваарилах уу?

	Дамдинсүрэн:

	Үгүй ээ, ганцхан Баян-Овоо л үлдээд байна. Тэгээд тэр зэлүүд газар хүүхэд чинь өвдөж зовохоос эхлээд...

	Дэнсмаа:

	Би тэр бүхнийг бодсоон. Гэвч Баян- Овоод бол больё. Өөр аж ахуйд бол хамаагүй санж.

	Дамдинсүрэн:

	Больдог ч зүйтэй. Юундаа яарах вэ. Адаглаж хойтон жилээс болохгүй юу? Хүү чинь жаахан торниг... Даваагийн Долгормаа, Төмөр та ч ор. (Тэд очицгоов.)

	Шарав:

	(Дэнсмаагийн дэргэд ирж) За сайн байна уу? (Дэнсмаа дуугарсангүй.) Мэндийн хариугүй болоо юу?

	Ишхүү:

	(Нэг өрөөнөөс гарч ирээд) Дэнсмаа чи ирчихээ юу? Түрүүн энд Дэнсмаа гэж дуудахтай зэрэг би чамайг гэж мэдсэн юм. Түрүүний энд байсан цэргийн дарга юу гэж байна?

	Дэнсмаа:

	Мэдсэнгүй шүү. Дуугүй сууж байгаад л ийшээ орсон.

	Ишхүү:

	Аа, тийм үү? За юу болж байна?

	Дэнсмаа:

	Ах зөвшөөрөхгүй байна. Чи юу болж байна?

	Ишхүү:

	Бас л танай ах зөвшөөрдөггүй ээ. Өөрийнхөө дүүг ч явуулдаггүй өрөөлийн дүүг ч зөвшөөрдөггүй, хэцүү ах юм даа.

	Дэнсмаа:

	Намайг ч яах вэ. Чамайг юу боллоо гэж тэр вэ? Чамд татлаа тээглээ болох юм байхгүй биз дээ?

	Ишхүү:

	Татлаа ч байхгүй ээ. Харин тээглээ гэвэл ганцын зэрэг байгаа юм. Харин чамайг...

	Лувсан:

	(Орж ирээд) Долгормаа орсон уу?

	Шарав:

	Орсоон. Одоо гараад ирнэ. (Долгормаа гүйх шахам ирээд Шаравыг хүзүүдэн авч) Баян-Овоо. Баян-Овоо!

	Шарав:

	За тэр шүү. Чи айгаад байл уу?

	Дэнсмаа:

	(Ишхүүгээс) Энэ хүүхэн тэр залуугийн хүүхэн нь юм болов уу?

	Ишхүү:

	Магадгүй хоёулаа нэг дор очих нь мөн сайхан аа!

	1 дүгээр залуу:

	Та хоёр ч одоо санаа амарчээ. Очоод л Лувсангаас нэг гэр аваад...

	Лувсан:

	Ийм улс олон очвол ч шинэ сэргэг газрыг ч аж ахуйн талаар суулгачихна даа.

	Долгормаа:

	Яагаад?

	Лувсан:

	Ухаандаа, чи мөд л жирэмсний амралт, амралтын цалин, өлгий сүүний мөнгө, аягүй бол хот орж хүүхдээ торниулна, замын зардал, унаа хөсөг гээд л...

	Ишхүү:

	Нээрээ л тэгнэ дээ.

	Дэнсмаа:

	Хоёулаа улс юундаа зовох вэ дээ...

	Шарав:

	За явцгаая, төрөөгүй хүүхдэд төмөр өлгий гэгчээр дэмий яриад яах вэ.

	Лувсан:

	Та нар юмыг тун амархан бодох юм. Орон тоо, төсөв зардал...

	2 дугаар залуу:

	Нөхөд өө! (араас нь) Маргааш Залуучуудын ордон дээр 8 цагт цугла. Үдэшлэг, уулзалт болно гэж зарлаарай гэж байсан шүү!

	Ишхүү:

	Явах болсон улс ч сайхан байна. Хий л сэтгэл хөдөлчих юм.

	Дэнсмаа:

	Хэний янаагүй.

	 

	Дамдинсүрэн Төмөр хоёр гарч ирээд ярилцахад Ишхүү яаж ч чадахгүй суусаар байна.

	 

	Төмөр:

	Хай бүү мэд. Дийлдэг болов уу?

	Дамдинсүрэн:

	Одоо яая гэх вэ.

	Төмөр:

	Би сургуулиас хойш туж сэргийлэхийн байгууллагад ажиллаж байсан хүн. Тийм том аж ахуйн эвлэлийн хороог ч... бүү мэд дээ.

	Дамдинсүрэн:

	Эвлэлийн Төв Хороо шийдсэнээс хойш дуусаж дээ. Эхлээд жаахан тэвдэнэ л биз. Тэгээд нэг л зүгшрээд авах дээрээ гайгүй ээ. Харин та одоо эвлэлийн ажлын хэлтэс дээр очно шүү.

	Төмөр:

	За тийм л болтугай.

	Дамдинсүрэн:

	За баяртай, ажлын амжилт хүсье! (2-р залууд) Ор! Ор! (2 дугаар залуу дагаж орно.)

	Төмөр:

	За, мань Ишхүү энд сууж байдаг... Сайн уу?

	Ишхүү:

	Сайн, сайн уу? Төмөр гуай.

	Төмөр:

	Чи саналаа өгсөн үү? Зүйтэй дээ хөө. Эр хүн! Хаа хуваарилагдсан бэ?

	Ишхүү:

	Төмөр гуай, та наашраа. Дэнсмаа чи хүлээж байгаарай. (Төмөрт) Би саналаа өгсөн юм. Тэгсэн чинь Дамдинсүрэн гуай татгалзаад намайг авдаггүй ээ.

	Төмөр:

	Юу гэж татгалзав?

	Ишхүү:

	Уржнангийн нөгөөдхөөс л болж.

	Төмөр:

	Тэр ч уг нь өнгөрсөн явдал шүү дээ. Чи аль хэдийн суллагдаа биз дээ.

	Ишхүү:

	Тэгсээн, би тэр хэргийг бүрмөсөн цээрлэсэн. Гэвч ер нь намайг ажилд оръё гээд хаана ч очсон...

	Төмөр:

	Хэд хоноод ир гэж байна уу?

	Ишхүү:

	Тийм, тэгээд очих дээр...

	Төмөр:

	«Орон тоо байхгүй ээ» гэж байна уу?

	Ишхүү:

	Яг тэгэх юм. Тэгээд ер нь би...

	Төмөр:

	За тэгвэл хоёулаа цуг явна аа. Эвлэлийн Төв Хороо орно.

	Ишхүү:

	Давж заалдах хэрэг үү?

	Төмөр:

	Арай ч биш ээ. Гэхдээ төстэй л юм. Чи эндээ бай, би юу ч гэсэн Дамдинсүрэнтэй уулзъя. (Төмөр буцаж оров.)

	Ишхүү:

	(Дэнсмаагийн дэргэд ирж) За чи тэгээд болихоор болж байна уу?

	Дэнсмаа:

	Тийм ээ. Би Баян-Овоо руу явахгүй.

	Ишхүү:

	За тэгвэл яая гэх вэ. Хэрэв чи явахаар болоод Дамдинсүрэн гуай зөвшөөрөхгүй байвал надад заавал хэлээрэй. Энэ хүн чинь (гэж өрөө рүү зааж) чи сая дуулаа биз. Тэндхийн эвлэлийн хорооны дарга болох юм байна. Миний сайн найз байгаа юм. Бид хоёр чамд тусалж болно шүү.

	Дэнсмаа:

	Би явахгүй ээ, баяртай. (явна.)

	2 дугаар залуу:

	(Гарч ирээд хаалга онгойлгож) Тэгээд би заавал Баян-Овоо руу явах юм биз дээ?

	 

	Дамдинсүрэнгийн хоолой. Нэгэнтээ л та сургууль курсийг нь төгссөнөөс хойш танд хийх ажил хотод алга даа.

	 

	2 дугаар залуу:

	(Урамгүйнхэн) За тэгээд явахаас л биш...

	Ишхүү:

	Чи Баян-Овоод дургүй байгаа юм уу?

	2 дугаар залуу:

	Надад хот хөдөө хаа ч хамаагүй л дээ, зүгээр, хотод юу байгаа бол... (гарч одов)

	Дамдинсүрэн:

	Чи өөрөө л мэд л дээ! Би л хувьдаа итгэхгүй байна. Цаадах чинь очоод дахиад хэрэг таривал яана. Явуулсан гэж би, авсан гэж чи, бид хоёрын л чих халууцах болно шүү дээ.

	Төмөр:

	Тэгээд иймэрхүү улсыг яах вэ? Ишхүүгийн хувьд бол би итгэж байна. Энэ хүн хүмүүжээд одоо ажил хөдөлмөр хийе, улсдаа тус болж, өөрөө ч амь зууя гээд бидний өөдөөс сарвайж байхад урдаас нь түлхээд байвал эд чинь хаачих вэ?

	 

	Төмөр, Дамдинсүрэн хоёр гарч ирээд Ишхүүгээс зайдуухан ярих нь

	 

	Дамдинсүрэн:

	Чи л өөрөө мэд, очоод чи л үүнтэй зууралдахаас надад ер пад алга.

	Төмөр:

	За баяртай. Ишхүү явъя!

	 

	Хөшиг

	 

	Гуравдугаар үзэгдэл

	 

	Залуучуудын ордон! Ордны хүлээх танхимын угалзан тархитай баганад «Намынхаа уриалгаар, сэтгэлийнхээ дуудлагаар атар газар явж байгаа залуучуудад баяр хүргэе!» гэж томоор бичсэн лоозон харагдах ба танхимын нэг өнцөгт гуулин хөгжим «Дунайн долгио» гэдэг алдарт вальсыг уянгалуулан дарж, хос хос залуучууд намиран бүжиглэх нь сэтгэлд таатай. Ишхүү бүжиг хийж чаддаггүй бололтой, бүжиглэж байгаа залуусыг их л шохоорхон харж явна. Лувсан Төмөр хоёр онцгойрон ирлээ. Хөгжим намдаж бүжиг ч зогсов.

	 

	Лувсан:

	Жолооч нар масло бензинээ авах гээд явчихсан. Өглөө 7 цагт хөдлөхөд яг бэлэн байна.

	Төмөр:

	Гэр бараагаа хүлээгээд авчихсан биз дээ?

	Лувсан:

	Жин тан.

	Төмөр:

	Машинаа чимэглэж, туг лоозонтой явна гэж дуулсан биз?

	Лувсан:

	Материал нь ч олдож болно, харин тэрийг чинь бичиж зурах талаар би чинь гарын ур гэж байдаггүй шүү дээ.

	Төмөр:

	Би танд хэдэн залуу гаргаж өгье л дөө.

	Лувсан:

	За юун сайн юм бэ! (Энэ хоёрын дэргэд Ишхүү ирнэ.)

	Төмөр:

	Чи бааз дээрээс ирэв үү?

	Ишхүү:

	Тэглээ.

	Төмөр:

	Цамцаа сольчихгүй дээ. Наад зах чинь ямар хар юм бэ!

	Ишхүү:

	Та миний тухай ер нь овоо зүгээр ойлголттой хүн юм аа даа.

	Төмөр:

	Яаж байна?

	Ишхүү:

	Яах вэ дээ. Амьтан намайг тийм ийм гээд чичлээд байхад зүтгэж байж аж ахуйдаа авлаа. Бас тэгээд солих цамцтай гэж бодож явдаг байх нь ээ.

	Төмөр:

	Надад өдөр хэлэхгүй дээ. Тэгсэн бол нэг арга бодох байсан юм.

	Ишхүү:

	Цамц ч өнөөдөртөө дүүрчээ. Би танд хэзээний нэг юм хэлэх гээд... Та даанч ганцаараа явах нь ховор юм. Одоо хэлчих үү? Би эртээр эвлэлийн хорооны коридорт тантай дайралдаад их айсан шүү. За энэ чинь халаасны хулгайч байсан юм гэж хэлчих вий гэж бодохоос яс хавталзаад байсан. Бүжиг үргэлжилнэ.

	Төмөр:

	Би чамайг цуг ажиллах нөхдийн чинь өмнө юу гэж элдвээр дуудах вэ. Муу хэрэг гэдэг чинь дахиад муу хэрэг хийхээр босоод ирээд байхаас, гайгүй ээ. Чи ойлгоно.

	Ишхүү:

	Би ойлгож байна. Би танд их хайртай болсон.

	Төмөр:

	(Инээж) Хайртай гэдэг үгээ хадгалж байсан чинь дээр байх аа. Энэ үг чинь хожим сүрхий хэрэг болно шүү. (Эргэж хараад) Тэр баганын дэргэд хэн харагдана?

	Ишхүү:

	Аль? Хэн бэ?

	Төмөр:

	Эртээрийн чамтай эвлэлийн хороон дээр шивнэлдээд байдаг бүсгүй биш үү? За тэр, наашаа харлаа... Чи толгойгоо дохиоч (Тэр ёсоор Ишхүү инээмсэглэн толгойгоо дохино) За тэр, наашаа ирлээ. Өөдөөс нь очооч. (Төмөр явна.) Дэнсмаа ирнэ. Ишхүү угтан очно.

	Ишхүү:

	За сайн уу? Чи ашгүй явахаар...

	Дэнсмаа:

	Үгүй ээ үгүй, эгч над нэг урилга өгөөд би түүгээр нь юм үзэж яваа юм.

	Ишхүү:

	За би чамайг бүр...

	Дэнсмаа:

	Үгүй ээ, үгүй гээд байхад, 

	Ишхүү:

	Би ч хүнд амархан итгэдэг болоод чамайг бидэнтэй заавал явна гэж бодсон юм.

	Дэнсмаа:

	Тэгж итгэж байсандаа гэмшиж байна уу?

	Ишхүү:

	Гэмшинэ гэдэг чинь хүн өөрөө өөртөө ногдуулж байгаа шийтгэл болохоор хүнд шийтгэл юм шүү дээ.

	Дэнсмаа:

	Чи тэгж гэмшиж үзсэн хүн үү?

	Ишхүү:

	Яаж байна?

	Дэнсмаа:

	Учрыг нь сайн мэдэж байна.

	Ишхүү:

	Юу ч гэх юм бэ дээ. Ер нь алс нь чамд хэлнэ ээ.

	 

	Долгормаа Шарав хоёр хажуугаар нь өнгөрөхдөө

	Долгормаа:

	Ишхүү, чи маргааш өглөө манайхаар дайраад ирэхээ мартав аа!

	Ишхүү:

	Хаанаас. ‘

	Долгормаа:

	Та хаашаа хуваарилагдсан бэ? (Дэнсмаад)

	Дэнсмаа:

	Үгүй ээ, өөр газар...

	Долгормаа:

	Дарханыхад уу?

	Дэнсмаа:

	Биш ээ, үгүй ээ тийм, Дархан.

	Шарав:

	За явъя явъя, Долгормаа! Чи юунд дандаа...

	Долгормаа:

	Баяртай (Тэр хоёр явна.)

	Ишхүү:

	За тийм байжээ, бид ч маргааш техникийн бааз дээрээс хөдөлнө дөө. Би туслах тракторчоор ажиллах болсон доо. Хэрвээ захиа бичиж байвал чи хариу өгч байх уу?

	Дэнсмаа:

	Мэдэхгүй ээ. (Жаахан бодсоноо) Хүн захиа бичвэл хариу бичилгүй яах вэ.

	 

	Нэг залуу ирж Дэнсмаатай бүжигт орно. Ишхүү яахаа мэдэхгүй гайхан зогсож байснаа гэнэт Лувсанг харж дэргэд нь очоод

	 

	Ишхүү:

	Лувсан гуай!

	Лувсан:

	Аа!

	Ишхүү:

	Танд мөнгө байна уу? Би түрийвчээ орхиод ирчхэж...

	Лувсан:

	Хаана орхичихоо вэ? Арслантай авдрын дээрээ, том толиныхоо урд, алтан цагтайгаа орхичихоо юу? (Хоёулаа инээв.). Хэдийг зээлэх гэсэн юм.

	Ишхүү:

	Арван цаас.

	Лувсан:

	Буруу харж өврөөсөө мөнгө гаргаж тоолоод өгнө.

	Ишхүү:

	Их баярлалаа (Явах гэнэ)

	Лувсан:

	Хүүе, чи байз! (Өврөөсөө дэвтэр гаргаж юм бичээд) 1959 оны 4 дүгээр сарын 18. Арван төгрөг зээлэв. (Дэвтрээ өгч) За, үсгээ зурчих.

	Ишхүү:

	За яршиг би мартахгүй.

	Лувсан:

	Зүгээр зурчих. Мартах гэдэг чинь манаас өмнө гарсан гээч. Тэгэхдээ бас мөнгө их зээлдэг хүнээс гарсан юм гэнэ билээ.

	 

	Хурандаа, энгийн хувцастай Төмөр хоёр гарч ирэв.

	Хурандаа:

	Чамд энгийн хувцас сайхан зохиж байна шүү. Аль вэ, эргээдэх. Сүрхий зохиж байна.

	Төмөр:

	Хувцас ч зохиж болно. Харин цаад хийдэг нь яах бол?

	Хурандаа:

	Зүгээр зүгээр. Саяын хурал дээр хэлдэг үг чинь анх удаа олон залуучуудын дунд хэлж байгаа гэхэд сайхан л хэлж байна даа.

	Төмөр:

	Нээрээ юу?

	Хурандаа:

	Явах гэж байгаа залуучууд байтугай хөгшин миний сэтгэл хүртэл оволзоод явчихдаг шүү.

	Төмөр:

	Би харин хэлье гэж бодсоноо хэлж чадсангүй... Олны өмнө юм хэлнэ гэдэг хэрэгтэн байцаахаас амаргүй байна шүү.

	Хурандаа:

	Тийм гэж үү?

	Төмөр:

	Чухам үнэндээ туж цэргийн газар...

	Хурандаа:

	Тийм биш ээ. Чухам үнэндээ цэргийн энгийн ажил гэдэг чинь хоёр тусдаа ажил биш.

	 

	(Хөгжим чангаран хангинав.)

	Тэр хоёр бүжиг хийх байдалтай салж явцгаав. Хэсэг залуучууд шуугилдан ирж, тойрон зогсон ярилцах нь, нэг байгууллагаас саналаа өгч ирсэн залуучууд болох нь тодорхой.

	 

	А залуу:

	(Б залууд) Чи юу бодоод дуугаа хураачихаа вэ?

	Б залуу:

	Чи юу бодоод ингэж амьтнаас илүү хашхичаад байгаа юм бэ?

	А залуу:

	Хол газар очно. Ажаагаасаа холдож хэцүүднэ гэж л тэр биз (Нийтээрээ инээцгээв.)

	Б залуу:

	Тэгж яривал ч ажаатай, ээжтэй юм уу амрагтай улсад л тийм юм түрүүлж бодогддог байх... Миний хувьд гэвэл санамаар биш гомдмоор юм байгаа юм.

	А залуу:

	Дургүй байсан чамайг нэрлээд уриалчихлаа гэж үү?

	Б залуу:

	Тийм ээ, тэгэхдээ дуртай байсан юм уу, дургүй байсан юм уу, чи мэдэхгүй ээ, ганцхан чиний уриалгаар би явж байгаа болохоос надад чамаас түрүүн тийм хүсэл байгаагүй юм гэдэг ойлголт төрүүлсэнд л гомдоод байгаа юм.

	А залуу:

	Чи өөрөө өөртөө толгойтой хүн гэж л нотлох гэж байгаа юм биз дээ.

	Б залуу:

	Арай ч бас оносонгүй, уралдаагүй байхад хазаар булаацалдаад байдаг морь газрын дунд ороогүй ташуур гуйдаг шиг тусгүй юм байдаггүй юм. Тийм учраас би яваагүй байгаа дээрээ энд чухам ямар ажил, амьдрал, баяр баясгалан, ямар бэрхшээл угтах бол гэж ойлгох гэсэн юм.

	А залуу:

	Чи ер нь дургүй л байгаа юм шив дээ. Тэгвэл яваагүй байгаа дээрээ саналаа буцаачихвал дээр шүү, нээрэн!

	Б залуу:

	Зүйтэй яваагүй дээрээ саналаа буцаана гэдэг бас зөв үг. Тэгэхдээ би өөрийнхөө тухай ярьж байгаа юм биш. Та нар уйдахгүй бол би бодож байгаагаа ярих уу?

	А залуу:

	Товчхон шиг.

	Б залуу:

	(А залууд) Би чам руу чиглүүлж байгаа юм биш шүү, бид хоёр зан зангаа сайн мэднэ. Энд тун олон аавын хүүхэд цугларч, хөгжиж мандуулж итгэл хүлээж байна. Гэвч тэр бүр нь тэнд ажил хийхийн сайхныг гүйцэд ойлгоогүй яваа шүү дээ. Бас дайралдах бэрхшээл, халах хөрөх, ядрах эцэхийн үед юу болохоо ч бодоогүй хүн байгаа. Тийм улс л гайгүй ээ, бас тэг тэгсээр тогтворжчихож болно. Харин миний нэг тэвчиж чаддаггүй хэлбэрийн улс байдаг юм. Тиймэрхүү улс саяын уулзалт шиг эхний хурал дээр товгор гарч хошуучлан уриалж, манлайлж, шуугиан тарьчхаад дараа нь очоод сонин нь буурчих дээр юм уу, аль жаахан бэрхшээл тулаад ирэхлээр ямар нэгэн эвтэйхэн арга олоод нөгөө уриалж дагуулсан нөхдийнхөө араар ороод нэг мэдсэн чинь хаачсан нь мэдэгдэхгүй олдохоо больчихсон байдаг... Тэгсэн чинь хоёр жилийн дараа бас нэг газрын хурал цуглаан дээр бас нэг онцгой явдал болоход уриалж байгаа дуулдах жишээтэй, иймэрхүү хэлбэрийн улсыг би ёстой нэг тэвчиж чаддаггүй юм даа. Тэд одоохондоо надад гүйцэгдэхгүй юм. Гэхдээ гайгүй ээ, амьдрал тэднийг нэг гүйцэх вий. Тийм улс энэ олны дотор цөөн л байгаасай гэж би бодол болоод байгаа юм. Тийм улс бол одоо л чиний хэлдгээр яваагүй дээрээ саналаа буцаавал дээр дээ.

	Дамдинсүрэн:

	(Ирээд) Та нар энд овоороод юугаа зөвлөө вэ?

	А залуу:

	Бид тэнд очоод яаж ажиллах вэ, юу нь сайхан, юу нь хэцүү вэ гэдгийг тааж ярилцаж байна.

	Дамдинсүрэн:

	Атар газар очиж ажиллахын сайхныг та нар мэдэхгүй байна. Юу гэж бодно оо!

	Б залуу:

	За, жишээлбэл?

	Дамдинсүрэн:

	За, жишээлбэл, та нар намынхаа урилгаар оргилсон хөдөлгөөн гаргаж атар газрыг ч эргүүлж, уулыг ч эргүүлж эх орондоо социализм байгуулах шилдэг тэргүүний ажилчид болоод л хөдөлмөрийн баатар ч болж юу магад вэ! За би яарч явна Та нар ярьцгаа... (Сандруу явж далд орно)

	А залуу:

	За чи мэдэв үү? (Б залуугаас асуув.)

	Б залуу:

	Нэг их сайхан мэдсэнгүй шүү. Дамдинсүрэн гуай голдуу эх, адаг хоёрыг нь ярьчих шиг боллоо. Тэгээд би юуны түрүүн дүнг нь дуулах гээгүй юм.

	А залуу:

	Энэ мөн хачин эр шүү. Хэрэв чи «Дундаа ямар сайхан юм болох юм бэ?» гэж сонирхоод байвал би хэлээд өгье. Сард 2 удаа 15-ны хавьд, 30-ны хавьд хийснээрээ цалингаа аваад тоолж байх нэг сайхан юм болно, За болов уу?

	Б залуу:

	Тэр ч бас оролцох нь зүйн хэрэг, гэхдээ би ингэж бодох юм. Бид тийшээ сэтгэлийнхээ дуудлагаар явж байна гэж би ойлгож байна. Тэгвэл улсдаа ч, өөртөө ч тустай юм болно. Би эх орондоо хайртай, ардын зүйр үгэнд дуртай. Тэгэхдээ би «Монголын хууль гурав хоног» гэдэг үгийг тун ч муухай доромжлол гэж бодохоос зэвүү минь хүрдэг шүү. Тэгэхдээ тэр үг ортой үг. Энэ үгийг нөгөө миний тэвчиж чаддаггүй улс өөрсдийнхөө хийсэн ажлын хойноос хэлж, өөрсдийгөө эргүүлж доромжилж байдаг гээч.

	А залуу:

	За энэ чинь бүүр солиороод эхэллээ. Чи ер нь пиво уучихсан юм биш биз, нөхөөр!

	Б залуу:

	За чи ч тэгж хэлнэ ээ! Би санаагаа эвлүүлж хэлж чадахгүй согтуу хүний яриа шиг болчихлоо ч гэж бодсон юм.

	А залуу:

	Наадах чинь бүүр дэндэх нь, аваад явъя.

	Б залуу:

	За за худлаа, би нэг ч грамм пиво уугаагүй...

	 

	Эдэн дээр насаар ахмад байрын хүн ирэв.

	 

	Пүрвээ:

	Залуучууд бүжиг хийхгүй яагаа вэ? Та нар миний туслах болсон залууг харав уу? Нэр нь хэн билээ дээ.

	Б залуу:

	Ишхүү юү?

	Пүрвээ:

	Тийм тийм, Ишхүү.

	Б залуу:

	Саяхан энд байсан. Одоо ирнэ ээ. Пүрвээ гуай, та бидэнд атар газар очоод ажил хийхэд чухам ямар үе нь сайхан байдаг тухай нэг яриад өгөөч? Ишхүү ирж яриа сонсоно.

	Пүрвээ:

	Сайхан үе олон. Хэцүү үе ч дайралдана. За, жишээ нь, миний бодлоор бол та нарт ямар санагдах юм, бүү мэд, хаврын өлөн шар хөндий рүү орж пар хагалчхаад буцахдаа газрын өндөр дээрээс эргэж харахад аварга том гэгчийн судлан хээтэй цоо шинэ хар хүрэн хивс хэд хэдийг дэвсэж орхичхоод эл хуль байсан газрыг эзэнтэй болгочхоод явж байгаа юм шиг санагдаад, үүнийг би дэвсчхээд буцаж яваа юм шүү дээ гэж бодохоос чадалтай ч хүн шиг баян ч хүн шиг бодогдож байх нэг сайхан.

	Б залуу:

	За дуулав уу? Миний хүсээд байсан юм иймэрхүү л...

	А залуу:

	За чи байзнаач. Цааш нь, Пүрвээ гуай!

	Пүрвээ:

	Өглөө эрт үүр хаяарч байхад ногооны манан татсан хөндийд таг чимээгүй өөрийн чинь амьсгаанаас өөр юу ч дуулдахгүй байхад, гэнэтхэн трактороо асаагаад тэр хөндийг хулгана, зурам, шувуу царцаа, уул хадтай цөмийг нь сэргээх нэг сайхан бодогддог юм.

	Б залуу:

	(А залууд) Чам шиг нойртой хүн бол ч тэр сайхныг үзэхгүй зүгээр хүний тракторын дуугаар сэрвэл аз болох нь ээ.

	А залуу:

	Чи дуугүй байгаач! За өөр?

	Пүрвээ:

	Заримдаа зогсож анжиснуудаа шалгачхаад чийгтэй хүрэн шорооноос атгаж үзэхэд саяхан пийшингээс гаргасан халуун талхны үнэр хамар руу ханхийх шиг болох нэг сайхан санагддаг юм даа.

	Ишхүү:

	Нээрээ юу багш аа? Өлсөж явах дээр тэр үү?

	Пүрвээ:

	Чи өөрөө алс нь мэдэх болно. Өлсөж яваа тухай бас өөр нэг юм бий. Ажлаасаа бууж ирээд, горхины усанд гар нүүрээ сэнгэнэтэл угааж аваад тарган махтай, ногоотой хоол хул дүүрэн хийж, нэг гартаа том гэгчийн булан талх бариад өөрийнхөө гараар бий болгосон идээ дээ гэж бодоод зоригтой гэгчийн халбагадаад талхаа өм хазаж байхад сэтгэл нэг бардам нь сайхан даа.

	Ишхүү:

	Багш аа! Би гүйцэд дуулсангүй...

	Пүрвээ:

	Ерөөсөө больё. Яриад байвал өнөө орой барахгүй, та нар заяандаа өөрснөө үзэхээс хойш, явж юм үзэцгээ!. (Тэд явцгаана, )

	 

	Төмөр, Хурандаа хоёр гарч ирэв, 

	 

	Хурандаа:

	Чи одоо эвлэлийн ажилтан, би бол цэргийн хүн, холын хүн. гэхдээ чи бид хоёр хэн хэн нь хүний төлөө ажиллах шүү дээ, хүнийг хүний дайтай явуулахын төлөө.

	Төмөр:

	Тийм ээ, нөхөр хурандаа.

	Хурандаа:

	(Эргэн тойрныг харж) Олон сайхан залуучууд явах нь дээ. Эд ажлыг ч нэг шижигнүүлнэ дээ. Нас байна. Чадал байна. Зүрх зориг байна. Ганцхан юмаар л дутна вий.

	Төмөр:

	Юугаараа вэ? Тэсвэр хатуужил, амьдралын туршлагаар уу?

	Хурандаа:

	Зүйтэй. Чи түүнийг л санаж явах хэрэгтэй шүү. Энэ олны чинь дотор төрхөө олоогүй, амьдралд эзлэх байр сууриа олоогүй улс бишгүй бий. Түрүүн нэг таньдаг залуу харагдах шиг болсон...

	Төмөр:

	Ишхүү юу?

	Хурандаа:

	Мөн мөн. Ишхүү л дээ нээрэн. Нэр нь орж ирэхгүй байсан юм.

	Төмөр:

	Явах гэж зовсоон, нөгөөдөх нь тээг болоод, тэгэхээр нь би тэр талыг нь сайн мэднэ гэж дэмжээд, аваад явахаар болсон юм.

	Хурандаа:

	Зүйтэй, зөв замаа нэг олоод авбал яваад баймаар залуу. (Хонх дуугарав.) Эхлэх болчихоо юу?

	Төмөр:

	За, хотын залуучуудын концертыг үзээд явъя даа. (Хоёул явна.)

	 

	Цаана нь концерт эхлэх чимээ сонстов.

	 

	Ишхүү:

	(Гарч ирээд) Концерт нь эхэлчихээ шив дээ. Дэнсмаа хаа сууж байгаа бол?... За яах вэ, хажуудаа сул сандалтай байя гэж бодъё... би очоод сууж гэж бодъё... Тэгээд? Тэгээд яах вэ? Юу гэж хэлэх вэ?... (Инээж) Төмөр дарга яалаа гэнэ ээ?

	... Хайртай гэдэг үгээ хадгалж байсан чинь дээр чамд хожим сүрхий хэрэг болно гэнэ шүү... цаанаа их утгатай үг дээ тэр ч... намайг гэрэлд харж байгаа юм шиг л мэдээд байгаа юм. Аргагүй л сэргийлэхэд ажилтай байсан нь мэдэгдээд байгаа юм даа.

	 

	Дамдинсүрэн орж ирнэ. Гартаа хүүхэд тэвэрчээ.

	 

	Дамдинсүрэн:

	Концерт эхэлчихсэн үү?

	Ишхүү:

	Аль түрүүний.

	Дамдинсүрэн:

	Чи үүнийг барьж байгаач. Би ороод нэг хүн олоод ирье.

	Ишхүү:

	За, уйлахгүй байгаа?

	Дамдинсүрэн:

	Магадгүй ээ. Уг нь эгч нь аваад үлдсэн юм... тэгсэн чинь гэнэт ажилтай болчихсон гэнэ.. Сая аваад ирж... чи уйлбал хөдөлгөөрэй.

	Ишхүү:

	За (Дамдинсүрэн явна. Ишхүү хүүхдийг тэвэрч), намайг хүн харвал юу гэж бодох бол? Ялангуяа Дэнсмаа харвал яана? Хэний хүүхэд гэж бодох бол оо? (Хүүхэд уйлна. Ишхүү сандруу хөдөлгөж) за энэ чинь ч дэмий, золигийн хүүхэд юм даа. Би иймэрхүү уйланхай нялзрай хүүхдэд ерөөсөө дургүй. Ийм хүүхэдтэй байсанд орвол байгаагүй нь дээр. Хүү нь ийм олиггүй байгаа юм, эх нь бас л бөөн уур, нервийн сав л байгаа даа.

	Ийм хүүхэд, эхнэртэй байсанд орвол... (Хүүхдийн уйлах нь намдана.) За ашгүй, жаахан намдлаа. Уг нь нэг иймэрхүү хүүхэд тэвэрчхээд, эхнэрээ дагуулаад нэртэй төртэй тракторч болоод, норм төлөвлөгөөгөө давуулчхаад алхаж явахад намайг хэн халаасны хулгайч байсан юм гэж хэлэх вэ?... Тэр ч байтугай хөдөлмөрийн баатар болоод явж байхыг хэн хорих юм бэ? Харин бүр энэ хөдөлмөрийн баатар Ишхүү чинь урьд багадаа халаасны хулгайч байсан юм гээд элдэв яриа таниулгын жишээ болоод улам шуугиад байх болов уу? Лав тэгнэ шүү! Тэр ч болохгүй нь ээ. Дэнсмаа мэдээд... байз байз! Дэнсмаа намайг сайн хүн болчихсон хойно л мэднэ шүү дээ... Бөгсөндөө резинтэй харандаа байдаг шүү дээ. Урд үзүүрээр нь буруу биччихвэл хойд үзүүрийн нь резинээр баллачхаж болдог шүү дээ. Амьдралд ч гэсэн урьдах муугаа баллахын тул хойно нь сайн явах хэрэгтэй байх юм.

	 

	Дэнсмаа гарч ирээд тэвэрч байсан хүүхдийг нь булааж аваад эргэж харалгүй гүйх шахам гарч одлоо.

	 

	Ишхүү:

	Дэнсмаа, Дэнсмаа! Хөөе чи яаж байна? Хаачих нь вэ?

	Дамдинсүрэн:

	(Ирээд) Цаадах чинь яваад өгөв үү?

	Ишхүү:

	Дэнсмаагийн хүүхэд юм уу?

	Дамдинсүрэн:

	Тийм, тийм. Тэгсэн мөртөө атар газар явна гээд биднийг чинь тэвдүүлсэн шүү.

	Ишхүү:

	Тэгээд яагаа вэ? Хар хүн нь орхичихоо юу?

	Дамдинсүрэн:

	Үгүй, үгүй, нөхөргүй юм. (Цаашаа орно.)

	Ишхүү:

	Нөхөргүй юм аа? Мөн мөн! Одоо л би ойлгож эхлэх нь байна. Дэнсмаагийн чинь зовлонг... Би чинь тэгвэл Дэнсмаагийнхаа хүүг тэвэрч үзсэн болж байна? Дамдинсүрэн гуай надад Дэнсмаагийн хүү гэж түрүүний хэлэх нь яав аа! Тэгвэл би арай өөрөөр бүүвэйлж, нүүр амыг нь сайн ажиглаад авах байсан байх даа. Тэр ч байтугай концерт тартал тэврээд Дэнсмааг юм үзүүлэх байсан юм. Үгүй, нөхөртэй хүний хүүхэд харгалзаж байдаг ямар хорин дөрвийн ясли биш дээ. Дэмий юм бодогдох юм... Байз! Нөхөргүй гэж Дамдинсүрэн гуай хэлсэн шүү дээ. Нөхөргүй мөртөө хүүхэдтэй яагаад байдаг билээ? Нэг бол Дэнсмаа олиггүй хүүхэн, нэг бол тэр эцэг шүү юм нь хүн биш байж таарна даа. Чухам аль нь бол? Судална даа, чамайг!

	 

	Хөшиг

	 

	ХОЁРДУГААР БҮЛЭГ

	 

	Дөрөвдүгээр үзэгдэл

	 

	Зуны дэлгэр цаг. Атар газар эзэмшиж байгаа аж ахуйн тракторчдын нэг бригадын байр. Тайзны голд гэр, цаана нь үргэлжлэн асар, майхны үзүүр харагдана. Голын гэрээс Ишхүү нүүр царай нь тоос тортог болсон, нүд шүд хоёр нь гялалзан гарч ирнэ. Ишхүү гэрийн үүдээр шагайж:

	 

	Ишхүү:

	Дэлгэржаав! (Б залуу)

	Дэлгэржав:

	(Майхны үүдээр цухуйж) Юу гэж?

	Ишхүү:

	Манайхан явчихаа юу?

	Дэлгэржав:

	Эхний машин явсан. Чиний нүд, царай ч яг л өнөөдрийн наадмынханд үзүүлдэг дээрээ байна даа.

	А залуу:

	Ха ха ха, ёстой нөгөө цагаан өвгөн байдаг шиг хар өвгөн гэж байдаг бол яг тохирох нь дээ.

	Ишхүү:

	Чи харж л байгаарай. Өнгөний тоосыг угаачих дээр муу Ишхүүгийн үндсэн цаалан гялалзаад ирнэ вий. (Төмпөнтэй ус барьж гэрт оров.)

	Дэлгэржав:

	Чамайг наадам руу түргэн очоорой гэж байна билээ шүү.

	Ишхүү:

	Хэн?

	Дэлгэржав:

	Бригадын дарга.

	Ишхүү:

	Энэ Шарав дарга намайг өлсөж ирнэ гэж бодоод хоол тавьчхаад тэгж хэлээд явсан бол ч яах вэ гэх сэн. Даанч миний ходоод одоо ямар байгааг мэдэхгүй тэгж байдаг нь гомдолтой.

	А залуу:

	Чиний ходоод, чиний ходоод одоо ямар байна гэж?

	Дэлгэржав:

	Хоосон поошиг шиг хонгинож байна уу?

	Ишхүү:

	Нээрэн Шаравыг хийчихэд холхимоор санагдаж байна шүү.

	А залуу:

	Тэгвэл Долгормааг нь нэмээд хийчихгүй юу.

	Ишхүү:

	Тэр хоёр чинь миний ходоодонд орчхоод хэрэлдээд намайг амраахгүй л дээ.

	Дэлгэржав:

	Маргаашаас чи Хар хоолойг хагалах гэл үү?

	Ишхүү:

	Тууна даа.

	А залуу:

	Өнгөт чулуутай газар гэнэ билээ.

	Дэлгэржав:

	Анжисны ир ч баларчээ...

	Ишхүү:

	Ирлэж байгаад туухгүй юу?

	Дэлгэржав:

	Би явлаа шүү, тийшээ. Чи миний мотоциклд сундлахгүй юу?

	Ишхүү:

	Дахиж машин ирэх биз дээ. Чи яв. Би нүднийхээ хорыг гаргаад ходоодоо жаахан наашлуулж аваад очно. Лувсан ирнэ.

	Лувсан:

	За, Ишхүү сайн уу?

	Ишхүү:

	Сайн, та сайн уу?

	Лувсан:

	Чи нэгдүгээр бригад руу очихгүй яагаа вэ? Цаана чинь наадам эхэлж байгаа юм биш үү.

	Ишхүү:

	Бид дөнгөж бууж ирээд байна. Та өөрөө яагаа вэ?

	Лувсан:

	Би хойно доо, бас л ажил гараад...

	Ишхүү:

	Илүү их ажилладаг хүнийг нэг бол их идэвхтэй хүн гэдэг байх. Нэг бол ажлаа цагтаа багтаадаггүй муу ажилчин гэдэг байх аа?

	Лувсан:

	Тэр ч бас тийм үг байдаг байх. Энэ удаад бол хотоос хэсэг залуучууд нэмээд ирчхэж, танай бригадад хэдийг нь хуваарилсан юм.

	Ишхүү:

	За яамай. Манай бригад ч хүнээр дутмаг байгаа шүү.

	Лувсан:

	Тэгээд л байр суурь олж өгөх гээд явж байна.

	Ишхүү:

	Одоо тэдний чинь хаанд байлгах вэ? Гэр юм уу, майхан л нэмж өгч таарна биз.

	Лувсан:

	Тийм элбэг юм хаа байна? Энэ чинь улсын сангийн аж ахуй болохоос үлгэрт гардаг лусын сангийнх биш шүү дээ.

	Ишхүү:

	Та цаагуураа ороод үзэхгүй юу.

	Лувсан:

	Энэ гэрт хэдэн хүн байгаа билээ?

	Ишхүү:

	Гурван хүн.

	Лувсан:

	Дөнгөж үү? (гэрийг шагайж) Нээрэн тийм байна. Энэ рүү чинь нэгийг нь оруулна аа.

	Ишхүү:

	Үгүй юу гэсэн үг вэ! Наана чинь бригадын дарга байдаг юм. Бичиг данс, эхнэртэйгээ, бас... би л зүрхтэйгээрээ цуг байгаагаас саяхан ханилсан хоёр хүний дэргэд... ихэнхдээ ч ямар байх биш дээ.

	Лувсан:

	Энэ хоёр ч байх биш, цаад хүний чинь гэрт оруулахгүй бол майханд оруулж болохгүй хүн.

	Ишхүү:

	Үгүй ээ, би л хувьдаа энэ гэрт оруулахгүй дэг.

	Лувсан:

	Үгүй ээ, ер өө. Аж ахуйн дарга оруул гэж тушаасан байвал чи яадаг бол?

	Ишхүү:

	Хэн гуай нь ч тушаалаа гэсэн тэр.

	Лувсан:

	За тэгвэл би тэр улсыг чамайг гэртээ оруулсангүй гээд буцаагаад аваад явах шив дээ. Тэгэх үү? Би Төмөр даргад хэлнэ дээ.

	Ишхүү:

	Хэл хэл, надад ч бас хэлэх үг бий. Чухам тэрүүндээ хүрэх юм бол Төмөр даргад би жинхэнэ учраа хэлэхэд над агуулахаас нэг гэр гаргуулаад бариад өгч магадгүй л байх шүү.

	Лувсан:

	Чамд уу? (Инээж) За яршиг, битгий элэг хөшөөчих, би инээд муутай хүн шүү.

	Ишхүү:

	Хэнийг нь элэг хөших бол харж л байгаарай. (Алчуур саван авч гэрийнхээ үүдийг цоожлоод явна)

	Лувсан:

	Ишхүү, чиний мэдэл арай дэндэж байгаа юм биш биз? (Ишхүү огт дуугарсангүй.) Энэ чинь овоо сайн ажилчин гэж нэрлэгдээд ирсэн биш одоо биеэ тоогоод бүр дийлдэхээ болих нь... Залуу улс ийм л осолтой байдаг юм даа. Чи хэчнээн ч тэргүүний тракторч байлаа гэсэн энэ жилдээ гэр горьдолтгүй байх аа. (Дэнсмаа нэг гартаа хүүхдээ тэвэрч, нөгөө гартаа чемодан барьж гарч ирнэ. Түүний хамт хэсэг залуучууд явна.) Дан бие залуучууд яах вэ. Энэ муу хүүхэдтэй хүүхэн л хэцүү байна. Аваад буцдаг юм бил үү?

	Дэнсмаа:

	За бид хаа орох вэ?

	Лувсан:

	Би юу ч гэсэн эд нарын байрыг олоод ирье. Чи бид хоёр ч энэ машинаараа аж ахуйн төв рүү буцна байх аа.

	Дэнсмаа:

	Хаашаа?

	Лувсан:

	Тэнд контор хавиар ажил төрөл юу байдаг бол?

	Дэнсмаа:

	Энэ чинь хоёрдугаар бригадын байр биз?

	Лувсан:

	Тийм. Уг нь чамайг энд хуваарилсан юм. Тэгсэн нэг сарлаг шиг хөшүүн нөхөр...

	Дэнсмаа:

	Би эндээ үлдье дээ. Миний нэг таньдаг хүн бий. Тэр маань ирвэл байр майр аргална байх.

	Лувсан:

	Чи юу ч гэсэн эндээ хүлээж бай. Би тэр гөжүүнийг дахиад нэг яриад үзье. Болохгүй бол хоёулаа хоёрдугаар бригадад очимз. Тэнд дарга нар байгаа, тэдэнтэй уулзахад нэг арга бодох байлгүй.

	Дэнсмаа:

	За. (Чемоданаа тавиад дээр нь суув.)

	Лувсан:

	(Залуучууд руу) За явцгаая! Энэ майханд хоёр нь ор! (Тэд далд орно.)

	 

	Энэ үед Ишхүү нүүр гараа угаачихсан ирээд гэрийн үүдийг нээж байгаад Дэнсмааг харж...

	 

	Ишхүү:

	Дэнсмаа! Чи минь ирчихээ юу? Хэзээ ирэв?

	Дэнсмаа:

	(Инээж) Сая л ирлээ. За тэгээд сайн уу?

	Ишхүү:

	Сайн. Чи сайн уу? Хүү чинь сайн биз дээ? Манай энд өнөөдөр наадамтай.

	Дэнсмаа:

	Харин тийм гэнэ.

	Ишхүү:

	Үгүй чи тэгээд энд юугаа хийж суугаа вэ?

	Дэнсмаа:

	Лувсан гуай энд намайг түр сууж бай. Энд нэг сарлаг шиг гөжүүн нөхөр бий, түүнтэй л нэг ярих юм гэсэн.

	Ишхүү:

	Хэнтэй ярих гэсэн юм бол доо? Манай энд гөжүүн сарлаг шиг хүн хэд хэд бий. Алиныг нь гэх вэ. За ийшээ оръё. (Хүүхдийг нь тэвэрч) Энэ улаан хүүхэн чинь харин ч сайхан унтаж байна даа.

	Дэнсмаа:

	Наадах чинь хүү юм шүү.

	Ишхүү:

	Аа тийм үү? Нойр сайтай эр байх нь (гэж хэлээд нөгөө гараараа чемоданыг авч гэрт орцгоов.)

	Лувсан:

	(Гарч ирээд) Үгүй, нөгөө хүүхэн чинь хааччихав аа! (Ийшээ тийшээ харна)

	Ишхүү:

	(Гэрийн үүдээр цухуйж) Лувсан гуай, эвхдэг ор байвал манай энд нэг хэрэгтэй байна.

	Лувсан.. Чи тэгнэ байх аа. За, Ишхүү минь, би тэр хүнээ буцаагаад аваад явлаа шүү. Чи дараа хариуцлагыг нь хүлээнэ шүү!

	Ишхүү:

	Ишхүү хүлээнэ хүлээнэ. Одоо хүн оруулъя гэсэн ч зайгүй болчихсон.

	Лувсан:

	Гуравхан хүн, нэг гэрт...

	Ишхүү:

	Дөрөв болчихсон... дөрөв байтугай тав ч болчихсон, саяхан хүн оруулчихсан.

	Лувсан:

	Яана гэнэ ээ? Чи бага шиг дураараа загнаарай. Дарга нарын хуваарьтай хүнийг оруулахгүй байж хамаагүй хүн оруулсан байвал...

	Ишхүү:

	Лувсан гуай минь, юманд чинь учир байдаг аргагүй тал байдаг.

	Лувсан:

	Юуны чинь танил тал?

	Ишхүү:

	Энэ аж ахуйн улс уу. Хүний зовлон ер мэддэггүй шүү..

	Лувсан:

	За, Ишхүү минь, чи битгий улиглаад бай, үгүй энд байсан нөгөө хүүхэн хааччихав аа. Чи хараагүй биз, нэг хүүхэдтэй хүүхнийг? За байз. нэр нь хэн гэлээ дээ. (Бичгээ харж) Аа тийм, Дэнсмаа.

	Дэнсмаа:

	(Гэрээс цухуйж) Аа!

	Лувсан:

	Үгүй та нар чинь надгүй болчихоо шив дээ.

	Ишхүү:

	Тийм ээ, энэ хоёр энд байрлах болсон.

	Лувсан:

	За болж дээ. Юм бүр нэг иймэрхүү эв нь олдоод байвал ажил мөн амархан бүтэх сэн байгаа (гээд буцаж сэтгэл нь амарсан байдалтай алхав)

	Ишхүү:

	(Инээж) Хараач, золиг чинь намайг гөжүүн сарлаг гэж хэлсэн нь гарцаагүй байна шүү. Лувсан гуай, байзнаарай цуг явъя.

	Лувсан:

	Чи яах гээ вэ?

	Ишхүү:

	Эд нарт идэх уух юм олж ирдэг байгаа даа.

	Лувсан:

	Зүйтэй зүйтэй. Ишхүү минь. Тэр тэвэрч яваа нь одоо чиний хүүхэд болж байна уу?

	Ишхүү:

	Биш ээ биш, миний хүүхэд биш.

	Лувсан:

	Тийм байх аа. Чи бас л надаар тоглоом хийх нь үү!

	Ишхүү:

	Үгүй ээ, би түрүүн ч тоглоом хийгээгүй юм шүү. Та хүлээж бай, цуг явъя. (Гэрт сандруу орно.)

	 

	Дэнсмаа Ишхүүтэй гэрээс хамт гарч ирээд

	 

	Дэнсмаа:

	Чи битгий удаарай, надад чамд ярих юм бий шүү.

	Ишхүү:

	Надад ч гэсэн ярих юм бишгүй л бий. Би энэ машинаараа буцаад ирнэ ээ. (Лувсангийн дэргэд очоод) За Лувсан гуай, явах уу? (Гэнэт хажуу тийшээ хараад) Байз, тэр юун машин бэ? (Машин ирж зогсох нь сонстоно) Долгормаа юу даа. Ашгүй Долгормаа ирлээ. (Дэнсмаад) За тэр манай бригадын даргын хүүхэн бид нэг гэрт байдаг юм.

	Долгормаа:

	(Гарч ирээд) Чи яачхав аа. Ишхүү минь, цаана чинь чамайг сураглаад байна.

	Ишхүү:

	Надаар яах гээ юм бол?

	Долгормаа:

	Энэ Ишхүү ийм л хүн шүү. (Дэнсмааг харж) Сайн байна уу? Та чинь манай аж ахуйд ирээ юу?

	Ишхүү:

	Долгормаа, чи одоо таньж байгаа биз дээ. Нөгөө миний хэлээд байдаг чинь...

	Долгормаа:

	Аа, одоо санаж байна. Чиний нөгөө нойр хоолгүй захиа бичээд байдаг уу? Чи тэгээд надад шууд хэлчихгүй юунд нуугаад байдаг юм бэ?

	Ишхүү:

	За тэр ч яах вэ, явахаас биш, цаадуул чинь надаар яах гээд байгаа юм бол?

	Долгормаа:

	За чи оч оч. Би энд байж байя.

	Дэнсмаа:

	Тэг тэг. (Ишхүү Лувсан хоёр явна.)

	Долгормаа:

	За тэгээд замдаа ядрав уу?

	Дэнсмаа:

	Хүүхэдтэй яаж ядрах бол гэж бодсон чинь огт зовсонгүй ирлээ шүү.

	Долгормаа:

	Тийм үү? Тэгээд хүүхэд чинь хаа байгаа гэж?

	Дэнсмаа:

	Наана чинь гэрт бий.

	Долгормаа:

	Тийм үү? Би хүүхдэд их дуртай шүү. (Гэрт гүйн орж, хүүхдийг тэврэн гарч ирээд) Яасан хөөрхөн хүүхэд вэ! Яг л Ишхүүг өвчөөд төрчихсөн золиг юм аа. яг аа яг...

	Дэнсмаа:

	Юу гэнэ ээ?

	Долгормаа:

	Ээ золиг. Яг Ишхүү биш гэх вий гэсэн шиг дуурайж шүү...

	Дэнсмаа:

	Шөнө уйлаад та нарыг амраахгүй байх даа.

	Долгормаа:

	Зүгээр зүгээр. Чамайг ямар ажилд хуваарилах гэнэ?

	Дэнсмаа:

	Одоохондоо галч хий гэж байна. Дараа нь...

	Долгормаа:

	Зөв зөв, галч хийгээд зайгаар нь Ишхүүгийн юм уу, миний туслагч хийж байгаад тракторч болчихгүй юу?

	Дэнсмаа:

	Харин ээ, Энэ хүүхэд л...

	Долгормаа:

	Гайгүй дээ. Ишхүү бид хоёр өөр өөр ээлжид, хүүг чинь ээлжээр хараад байж болохгүй яах вэ. Бас манай Шарав байна.

	Дэнсмаа:

	Хэн? Шарав аа?

	Долгормаа:

	Тийм, манай нөхөр бас л аваад байж болох юм.

	Дэнсмаа:

	Зүгээр зүгээр, би гал гогоо хавиар байх юм байна, юун их холдов гэж дээ.

	Долгормаа:

	(Хүүхдийг оруулж тавиад гарч ирээд) Чи ингээд яваад ирдэг чинь яамай даа, хөөрхий муу Ишхүү... үргэлж л нэг юм бичиж сууна шүү.

	Дэнсмаа:

	Зарим өдөр 2-3 захиа ирдэг байсан гээч.

	Долгормаа:

	Тэгнэ ээ тэгнэ. Зав л гарвал захиа бичих гээд суудаг юм, чамд бичдэг байж шүү дээ. Та хоёр суугаад удсан улс уу?

	Дэнсмаа:

	Юу гэж?

	Долгормаа:

	Анхандаа ер нь эхнэр хүүхэдтэй хүний шинжгүй байсан юм.

	Дэнсмаа:

	Одоо байна гэж үү?

	Долгормаа:

	(Гайхаж) Байхаар барах уу даа, эхнэр хүүхэд нь ирчхээд байхад

	Дэнсмаа:

	Би эхнэр нь биш шүү дээ.

	Долгормаа:

	Аа, юу нь гэж?

	Дэнсмаа:

	Юу нь ч биш...

	Долгормаа:

	За боль доо, найз аа.

	Дэнсмаа:

	Нээрэн шүү. Бид хоёр танилцаад удаагүй улс. Та нарыг гарахын урьдхан юм даг нэг...

	Долгормаа:

	Тэгвэл энэ хүүхэд чинь?

	Дэнсмаа:

	Тийм ээ, өөр хүний хүүхэд, хүний ч гэж дээ...

	Долгормаа:

	Үгүй... Чи... Тэгээд тэр хун чинь яачихсан юм?

	Дэнсмаа:

	Намайг, тийм ээ бид хоёрыг хаячихсан юм.

	Долгормаа:

	Аа тийм үү? Энэ Ишхүү чамд их хайртай шүү.

	Дэнсмаа:

	Бүү мэд дээ. Намайг ирээч гээд л захиа бичээд байсан хүн, гэхдээ би тэр захианаас нь ч болоод ирж байгаа хүн биш. Тэртээ тэргүй ирэх байсан юм. Энэ аж ахуйд биш ч гэсэн өөр аж ахуйд очих л байсан юм.

	Долгормаа:

	Гэвч чухам энэ аж ахуйд ирдэг чинь тэр олон захианаас болоо биз дээ? Чамд тун хайртай шүү. Чамд хэлсэн биз дээ?

	Дэнсмаа:

	Үгүй шүү. Харин нэг захиандаа миний хүүд хайртай гэж бичсэн байна билээ. Яагаад ч тэгж байгаа юм... барааг нь ганц л харсан хүн дээ. Тэр ч байтугай...

	Долгормаа:

	Түүнийг чи сайн бодох хэрэгтэй. Ишхүүд даанч нэг худал мэхтэй байдал байхгүй нь сайхан, цагаан цайлган нь сайхан...

	Дэнсмаа:

	Тийм чанар ч бий байх аа... Тэгээд чухам.. Шарав гарч ирээд

	Шарав:

	(Долгормаад) Үгүй чи чинь хааччихав аа? (Дэнсмааг харж) Сайн байна уу (гээд толгой дохив)

	Долгормаа:

	Чи юугаар ирэв? Надаар яах гээ вэ?

	Шарав:

	Чамайг байхгүй болохоор хааччихаа вэ гэж бодоод... хүний штонкоор ирлээ л дээ.

	Долгормаа:

	Юун сайн юм бэ! Чи энэ хүүхэнтэй танилц. Манай нөгөө Ишхүүгийн..

	Шарав:

	Ишхүүгийн? Аа тийм үү? Хүрээд ирээ юу? Та бүүр ирсэн үү?

	Дэнсмаа:

	Тэгсэн.

	Шарав:

	За тэгвэл сайн л байна. Хүүхэдтэйгээ ирсэн үү?

	Долгормаа:

	Чи яаж мэдэв?

	Шарав:

	Юуг нь?

	Долгормаа:

	Хүүхэдтэйг нь

	Шарав:

	Үгүй ээ, үгүй би мэдэхгүй...

	Дэнсмаа:

	Хүүхэдтэй байж магадгүй гэж асуугаа биз дээ. Тийм, би хүүхэдтэйгээ, өөрийнхөө хүүхэдтэй ирсэн...

	Шарав:

	Аль вэ, Долгормаа цайнаасаа хийгээд өгөөч! (Цай ууж) Ишхүү та хоёрт тусгай гэр өгүүлэхээс дээ. Тэр болтол хаа байдаг билээ дээ?

	Долгормаа:

	Хаа байдаг юм бэ? Дөрвүүлээ л цуг байхгүй юу. Хэдийнээ тэгж ярьсан шүү дээ.

	Шарав:

	Би ямар мэдсэн биш... энэ хүүхний чинь хүүхэдтэй юм гэж. Чи бид хоёр өдөр шөнөгүй ажилтай улс шөнө хүүхэд нь уйлаад л... (Дэнсмаад) Ер нь атар газар гэдэг чинь хүүхэдтэй хүн дурламаар газар биш дэг ээ.

	Дэнсмаа:

	Тийм ээ. Би мэдэж байсан юм. Тэгэхдээ хүүхэдгүй улс цуглуулдаг газар ч гэж зарлаагүй байх аа?

	Шарав:

	Мэдсээр байгаад ирсэн бол одоо яана даа?

	Дэнсмаа:

	Тэгэхдээ нэг их царай алдахгүй байгаа гэж бодоод ирсэн шүү.

	Долгормаа:

	Шарав аа! Чи нааш ирээч. (Шарав ойртож очно.) Чи чинь юугаа яриад байна?

	Шарав:

	Би юугаа ярив?

	Долгормаа:

	Чамд ингэж ядарсан бүсгүй хүнийг дарлаж байх эрх олгоогүй байх аа. Нөхөр минь, хэрээ мэдээрэй!

	Шарав:

	Би юу гэж дарлаа вэ?

	Долгормаа:

	Чи хүүхэдтэй нь хөөгөөд байх шив дээ. Чи наадахыгаа мэдэхгүй байна. Хуучин нөхөр нь хүүхэдтэй болох дээр нь хаячихсан юм гэнэ... Ишхүү ч гэсэн, чи бид цөм туслахгүй бол...

	Шарав:

	Чи дуртайгаараа туслахгүй юу?

	Долгормаа:

	Чи ч туслах болно доо... Хүүхэдтэй хүнийг майханд суулгачхаад өөрөө гэрт сууна гэж бодож байх уу? Би даанч дээ, бүсгүй хүн байна.

	Дэнсмаа:

	Долгормаа! Надад заавал гэрт сууна гэсэн ч юм алга. Зүгээр, бид хоёр энэ майхны нэгэнд орно. (Гэр рүү ухасхийн ороод нэг гартаа чемоданаа барьж нөгөө гартаа хүүгээ тэврээд гарч ирлээ)

	Долгормаа:

	(Зогсоож) Юу гэсэн үг вэ. Дэнсмаа!

	Дэнсмаа:

	Зүгээр, чи зовох хэрэггүй.

	Долгормаа:

	Тэгвэл би ч энэ гэрт суухгүй. (Гэр рүү гүйн оров.)

	 

	Дэнсмаа нэг майхан руу орно. Долгормаа юмаа зөөж эхлэв.

	 

	Шарав:

	За боль, Долгормаа! Хүний хэрэг бидэнд ямар хамаа байсан юм бэ?

	Долгормаа:

	Хүүхэдтэй хүн майханд даарч суух хүний хэрэг үү? (Гэрт ороод бас нэг юм аваад ирнэ)

	Шарав:

	(Зогсоож) Чи миний үгийг дуулна уу, үгүй юу? Энэ гэрийг бид хоёрт барьж өгсөн болохоос...

	Долгормаа:

	Тэгж ярих юм бол энэ гэр чинь бид хоёрын хөрөнгө биш, улсын хөрөнгө байх аа.

	Шарав:

	Тийм ээ... Улсын хөрөнгө... Тэгэхдээ намайг суу гэж өгсөн болохоос хүүхдийн ясли байгуул гэж өгөөгүй юм. (Энэ үед Ишхүү бөөн боодолтой юм барьж орж ирнэ)

	Ишхүү:

	Ёх ёх, ёстой нэг эрийнхээ сайнд л ирлээ! (Юмныхаа заримыг унагааж хөлсөө арчина.) За та хоёр яагаа вэ?

	Долгормаа:

	Энэ гэр хэний гэр вэ? гэдэг тухай ярьж байна.

	Ишхүү:

	Та хоёрынх байлгүй хэнийх байх вэ? (үүдээр шагайж) Дэнсмаа хаачсан бэ?

	Долгормаа:

	Наад Шарав чинь хачин хүн юм даа.

	Ишхүү:

	Хөөгөөд явуулчихсан уу? (Шарав Долгормаа хоёр дуугүй байна.) Аа тийм бий! Чи... (Шаравын дэргэд очоод) чи тэр өнчин хүүхэдтэй ганц бие бүсгүй хүнийг даанч бодсонгүй юу?

	Шарав:

	Би энд буян хийхээр ирээгүй. Ажил хийхээр ирсэн юм.

	Долгормаа:

	Чи бүр адгийн муухай амьтан юм даа. Би чамайг ийм олиггүй амьтан гэж огт санаагүй шүү.

	 

	Дэнсмаа гарч ирээд Ишхүүгийн араас татна.

	 

	Шарав:

	Дуу! Би энэ бригадыг удирдаж байсан цагтаа хэнийг ч толгой дээрээ гаргахгүй шүү.

	Ишхүү:

	Дээр нь гаргах толгой чамд даанч алга даа.

	Дэнсмаа:

	Боль боль, Ишхүү минь, би тэр майханд орчихсон...

	Шарав:

	Юу гэнэ ээ, чи. Би энд юу гэж шийдвэрлэхээ чам шиг муу халаасны хулгайчаар заалгахгүй мэдэв үү?

	 

	Ишхүү маш их уурлаж, Шаравыг цохих нь гэмээр байдалтай ойртож очсон боловч биеэ барьж юу ч хэлж чадсангүй, яахаа ч мэдэхгүй зогсоно.

	 

	Долгормаа:

	Нэгийгээ тийм муухайгаар гүтгэнэ гэдэг чинь юу гэсэн үг вэ! Бүр дэндэх нь ээ, энэ нөхөр чинь?

	Шарав:

	(Гэрийн үүдээр цухуйж) Чи хулгайч биш гэж хэл л дээ.

	Дэнсмаа:

	Худлаа. Чи өөрөө...

	Ишхүү:

	Дэнсмаа боль боль! Би уг нь хэзээ нэг цагт чамд хэлж чамаас уучлалт гуйх гэж бодож явсан юм. Одоо яая гэх вэ, өнгөрч. Дэнсмаа! Чиний энд ирдэг чинь тун сайн хэрэг болсон шүү. Одоо чи эндээс явж болохгүй шүү.

	Долгормаа:

	Ишхүү! Чи юугаа яриад байна?

	Ишхүү:

	Тийм ээ, Шаравт хамаагүй, гэхдээ надад хамаатай хүн байж болно шүү дээ. За Долгормаа чи энэ Дэнсмааг хүүтэй нь... чамд ч хэлээд байх юу байх вэ.

	Долгормаа:

	Чи яах гээд байна?

	Ишхүү:

	Би эндээс явлаа.

	Дэнсмаа:

	Хаанаас, Ишхүү минь, чи болохгүй, би чамайг хэзээ...

	Ишхүү:

	Тийм биш ээ. Дэнсмаа минь! Чи одоо бол аманд орсон үгээ л хэлж байна... гэтэл хүний амьдрал жаргал гэдэг өрөвдөж, аргадаж хэлсэн үгнээс шийдээ олдоггүй юм.

	Дэнсмаа:

	Би аргадаж байгаа юм биш.

	Ишхүү:

	Төмөр! Төмөр л мэдэж байсан юм даа. Долгормаа:

	Юу гэнэ ээ?

	Ишхүү:

	Төмөрт хэлээрэй. Хүн нэг л амтай байх юм шүү гэж! (Ишхүү зоримог алхаж далд орлоо.)

	 

	Хөшиг

	 

	ГУРАВДУГААР БҮЛЭГ

	 

	Тавдугаар үзэгдэл

	 

	Сангийн аж ахуйн бригадын нэг асрын дотоод байдал. Буланд нь ширмэн зуухтай, хээрийн байдалтай, ширээ сандал тавьжээ. Үдэш орой цаг. Дэнсмаа ажлаа хийж байна. Төмөр Лувсан хоёр орж ирэв.

	 

	Төмөр:

	За сайн байна уу, Дэнсмаа!

	Дэнсмаа:

	Сайн.

	Төмөр:

	Чи хүүхдээ яасан бэ?

	Дэнсмаа:

	Энд байгаа... Манай нэг тракторчийн эх нь ирсэн юм.

	Төмөр:

	Шөнийн ээлжийнхэн ажилдаа гарсан уу?

	Дэнсмаа:

	Саяхан хоолоо идээд хөдөлцгөөсөн.

	Лувсан:

	Ямар хоол вэ?

	Дэнсмаа:

	Шар будаа...

	Төмөр:

	Эдний дээр бас л шар будаа юу? (Лувсан руу харна.)

	Дэнсмаа:

	Үгүй яах вэ. Нэр нь болохоос биед тэжээлтэй хоол шүү.

	Төмөр:

	Наадах чинь чиний үг үү?

	Лувсан:

	Яаж байна?

	Төмөр:

	(Лувсанд) Хоолой нь арай шингэн болохоос яг л чиний үг шиг байх юм даа. (Дэнсмаад) Хүүхэд уйлаад байх чинь.

	Дэнсмаа:

	Тийм ээ. Одоо хөхүүлэх цаг болоод байгаа юм.

	Төмөр:

	Чи оч оч!

	Дэнсмаа:

	За гайгүй, би энэ сав суулгаа угаачхаад...

	Төмөр:

	Зүгээр. Бид хоёр түүнийг чинь аргалчихъя.

	Дэнсмаа:

	За, их баярлалаа. (Гарч явна )

	Төмөр:

	За Лувсан! Ажил хийх болж байна даа. Урьдаар энэ хоолноос нь нэг нэг аяга идчих үү?

	Лувсан:

	За би ч болих уу даа.

	Төмөр:

	Зүгээр, нэрэлхээд яах вэ. (цагаан төмпөн авч) Хамгийн том нь энэ шив дээ.

	Лувсан:

	Нөгөө бригад дээр бас л шар будаа цохисон шүү дээ.

	Төмөр:

	Зүгээр, биед тэжээлтэй хоол.

	Лувсан:

	Та ч намайг энэ шар будаагаар залхаах нь шив.

	Төмөр:

	Өөрийн чинь ходоодоор дамжуулж ойлгуулахгүй бол энэ хэдэн тракторч шар будаанаас салахгүй нь шиг бололтой. За та наадахаа идэж бай. Би аяга тавгаас нь угааж байя. (Лувсан хоол идэж, Төмөр аяга шаазан угааж байна.)

	Лувсан:

	Энэ муу хүүхэн, хөөрхий... ирэхтэй нь зэрэг л тэр хар хүн шиг юм нь зугтаад явчихдаг байгаа...

	Төмөр:

	Хэн? Ишхүү юу?

	Лувсан:

	Өөр хэн байх вэ?

	Төмөр:

	Ишхүү нөхөр нь юм гэж үү дээ?

	Лувсан:

	Яриа юу байх вэ. Би нүдээрээ үзсэн юм чинь.

	Төмөр:

	Юуг нь нүдээрээ үзсэн гэж?

	Лувсан:

	Ирэхээр нь баярлаад л сүйд болоод байхыг нь. Яасан гэж бодно!

	Төмөр:

	Их баярлаж байсан уу?

	Лувсан:

	За байз, яалаа даа. Эхлээд нэг гэрт цуг орохгүй гэж зүтгээд бүр минчийтлээ уурлаад, сүүлд нь нэг харсан чинь хоёулаа эвлэрчихсэн их л догь байсан. Наадам дээр очоод хамаг байдаг мөнгөөрөө чихэр жимс, хүүхдийн хувцас аваад бүр маргааш гэж өдөр байхгүй юм шиг л загнаж байсан шүү. Аж ахуйн үүднээс яривал их баярласан хүн л тийм их зардал гаргадаг юм даа.

	Төмөр:

	Тэгээд яагаад хаяад явчихаа вэ?

	Лувсан:

	Тэр бол үзэл суртлын асуудал... Та нар мэдэх хэрэг.

	Төмөр:

	Ишхүү маань зүг чигээ олоод урамтай зоригтой байсан юм сан, хамаг сайн сайхан чанар нь ил гараад ёстой л нэг хүрдэгтээ хүрэх нь дээ гэмээр байсан юм...

	Лувсан:

	Ажлын золбоогоор овоо л хүүхэд дээ.

	Төмөр:

	Тийм ээ. Тэгж ч амархан мохох хүн биш л юм сан. Яваад хэд хонож байна?

	Лувсан:

	Наадмын өдөр шүү дээ. Гурав хонож байна.

	Төмөр:

	Уг нь ирэх нь ирнэ л дээ.

	Лувсан:

	Ээ мэдэхгүй, цаадах чинь над 10 цаасны өглөгтэй байсан юм. Түүнийгээ хүртэл тооцож орхиод явсан байна билээ. Хүн тэгж тооцоогоо бүрэн бодоод ирэх дээр ч горьгүй л байдаг сан.

	Төмөр:

	Над ч бас нэг юм хэлүүлсэн байна билээ. Би даанч тэр үгийнх нь учрыг бодоод олохгүй байгаа юм. Шарав ирнэ.

	Шарав:

	За дарга нар, ашгүй, хүрээд ирэв үү?

	Төмөр:

	Ирэхээр барах уу. Хамаг сав суулгыг чинь угааж амжлаа.

	Шарав:

	Миний тэвдэж байх. Таны тоглож байх...

	Төмөр:

	Юу болоо вэ?

	Шарав:

	Би энэ газрыг чинь хагалж барахгүй нь... өөр газар аль!

	Төмөр:

	Яагаад байна?

	Шарав:

	Яах юу байх вэ. Анжис ердөө явахгүй юм. Шүд нь хугараад л байдаг, хугараад л байдаг, эцэстээ юу болно, бүү мэд.

	Лувсан:

	Юу болох юу байх вэ? Акт л биз? Төлбөр л биз?

	Төмөр:

	Та нар анжсаа ирлэж байна уу?

	Шарав:

	Хэн ирлэх юм. Ишхүү овоо аргалаад байсан нь оргоод явсан.

	Төмөр:

	Оргоод явсан? За яах вэ, оргосон ч бай чухам яагаад тэр вэ?

	Шарав:

	Би яаж мэдэх вэ.

	Төмөр:

	Хэн мэдэх ёстой юм бэ? Чи энэ бригадын дарга биз дээ?

	Шарав:

	Аа бүүр үү, бүүр тэгж ярихдаа хүрчихсэн үү?

	Лувсан:

	Аргагүй шүү дээ, дансаар, тоо зүсээр нь чи хүлээж авсан хойно чамаас нэхэлгүй яах вэ.

	Шарав:

	Тэгж ярихгүй ээ. Тэр Ишхүүг чинь эвлэлийн хороо явуулахгүй гээд байхад Төмөр дарга л наашаа авч гарсан юм.

	Төмөр:

	Тийм ээ. Авч ирэхийг нь би авч гарсан юм. Харин явуулахыг нь яагаад чи явуулаа вэ?

	Шарав:

	Тэр мэтийн үл бүтэх этгээд... Харин ч овоо тэсэж... яаж ирсэн дороо оргочхоогүй юм?

	Машины чимээ гарч сигнал дуугарна.

	Лувсан:

	Юун машин бэ? Аж ахуйн дарга ирэв үү?

	Төмөр:

	Биш ээ, өөр машин байна.

	 

	Сэргийлэхийн хурандаа гарч ирнэ.

	 

	Хурандаа:

	За сайн байцгаана уу?

	Төмөр:

	Амрыг эрье. Нөхөр Хурандаа!

	Хурандаа:

	Чи ч мэндлэх ёсоо мартаагүй шив. Харин...

	Төмөр:

	Хаанаас ирэв? Юу болоо вэ?

	Хурандаа:

	Онцын юм болоогүй ч гэх юм уу даа, болсон ч гэх юм уу? Би нэг хүний тухай ярих гэж ирлээ.

	Төмөр:

	Ишхүүгийн тухай юу?

	Хурандаа:

	Тийм ээ.

	Шарав:

	За тэр тэгнэ. Үгүй ээ мөн хөөтэй амьтан аа!

	Хурандаа:

	(Шаравт) Таны нэр хэн билээ? Шарав гэдэг үү?.

	Шарав:

	Тийм ээ. Шарав.

	Хурандаа:

	Тийм байх аа. Би Шарав л байх гэж бодсон юм.

	Шарав:

	Юугаар нь?

	Хурандаа:

	Саяын чинь уулга алдсан үгээр...

	Шарав:

	Үгүй дарга аа...

	Төмөр:

	Та суу л даа. Хурандаа, манай бригад бүхэн л нэг нэг ийм асартай байдаг юм. Тэнгэр муухай бол эндээ хоол ундаа идэж, яриа зөвлөгөөн хийдэг юм.

	Хурандаа:

	Чи бид хоёрын ярианд ч ийм том асрын хэрэг алга даа.

	Төмөр:

	Зүгээр, хурандаа, та суу! Шарав аа! Лувсан та хоёр...

	Лувсан:

	За за. Бид хоёр Шаравын гэрт байя, бид хоёр ярих юмаа ярилцъя. Та явахдаа хэлээрэй. (Гарцгаана)

	Хурандаа:

	Энэ Шарав гэдэг чинь бригадын дарга уу?

	Төмөр:

	Тийм ээ.

	Хурандаа:

	Чиний хавиар эргэлдээд байх жаахан дуртай эр үү?

	Төмөр:

	Үгүй... онцын юм мэдэгддэггүй юм.

	Хурандаа:

	Ишхүүгийн урьдах явдлыг чамаас өөр хэн мэдэж байсан бэ?

	Төмөр:

	Аж ахуйн дарга, намын хорооны дарга, Хурандаа:

	Өөр хэн мэдэж байсан бэ?

	Төмөр:

	Өөр хэн ч мэдээгүй.

	Хурандаа:

	Тэгвэл энэ Шарав яагаад мэдээ вэ? Мэдэх нь байтугай яагаад тэрийг нь зарлаж тунхаглах болоо вэ?

	Төмөр:

	Тийм тийм. Шаравын бригадынхныг хуваарилахдаа бид өөрт нь хэлсэн юм. Гэхдээ сануулсан юм шүү дээ. Тэр талаараа эмзэглэж мэднэ, болгоомжтой байгаарай гэж.

	Хурандаа:

	За тэгвэл асуудал тодорхой боллоо... Талбайн үзүүрт нэг трактор яагаад зогсчихоо вэ?

	Төмөр:

	Мэдэхгүй ээ. Намайг ирэхэд л юм дайралдаагүй.

	Хурандаа:

	Ишхүү түүний дэргэд буусан. Яачихаа юм бол, очоод үзье гэж.

	Төмөр:

	Ишхүү ирэв үү? Тантай ирээ юу?

	Хурандаа:

	Тийм ээ. Өнөө өглөө над дээр очиж хамаг учраа ярьсан. Тэр Шарав гэдэг чинь доромжлох доромжлохдоо бас нэг болохгүй хүний нь дэргэд тэгсэн юм аа даа, би тэгж ойлгосон юм.

	Төмөр:

	Дэнсмаагийн дэргэд байх нь.

	Хурандаа:

	За үүний учрыг чи өөрөө ойлгоорой. Би ч явъя... Танай ажилчныг хүргэж ирэх гэж нэг өдрийн ажил байдаггүй шүү.

	Төмөр:

	Их баярлалаа. Хурандаа, та манайхаар ороод гарна биз дээ?

	Хурандаа:

	Цаг юу болж байна? Найм уу?

	Төмөр:

	Манайд жаахан байзнаж байгаад... сайн явахад ч...

	Хурандаа:

	Өглөөний ажлаас өмнө хүрчихнэ гэж үү? За больё, хөгшин хурандаа ажилд очихоосоо өмнө дуг хийлгүй яах вэ.

	Төмөр:

	Та тэгээд шууд явах гэж үү?

	Хурандаа:

	Тэгэхээс... горьгүй нь.

	Төмөр:

	Таны тэрэг энүүхэн хооронд хэдхэн цаг л явна шүү дээ.

	Хурандаа:

	За тэгээд ажилдаа дадлагажиж байгаа биз дээ?

	Төмөр:

	За яах вэ дээ, ирснийгээ бодоход овоо л зүг чигийг нь олдог болж байна. Бас тэгээд техникийн мэдлэггүй болох дээр чинь явахгүй юм. Тэгээд хөдөө аж ахуйн техниктэй танилцах гэж мунгинаж байна даа.

	Хурандаа:

	Тэр ч тун л зүйтэй, сайхан хэрэг байна. Гэхдээ чи хүний тухай мэдэх мэдлэгийн талаар бас л нимгэн байгаагаа харуулж байна даа гэж би бодсон шүү.

	Төмөр:

	Ишхүүгийн талаар ч тийм л хэрэг боллоо, нөхөр хурандаа!

	Хурандаа:

	Хүнийг мэдэх, хүний асуудлыг шийдвэрлэх гэдэг бол ямар ч нарийн техникээс илүү нарийн болоод хариуцлагатай, тэгээд онц ач холбогдолтой ажил шүү.

	Төмөр:

	Би ойлгож байна, нөхөр

	Хурандаа:

	Та үүнтэйгээ нийлээд энэ угийг над лав дөрвөн удаа хэлж байна.

	Хурандаа:

	Нэг тракторыг судалж мэдвэл бусдыг нь төсөөлж болох юм. Нэг хүнийг ойлгосноороо бусдыг нь төсөөлж болохгүй юм шүү дээ. Тэр чинь нэг бүрдээ судалгаа шаарддаг, тус бүрдээ өөр өөрөөр сэтгэдэг, өөр өөр зан чанартай байдаг учраас бүдүүвч тойм ажиллагаа заавал гологддог хуультай юм. Ялангуяа чам шиг залуучуудын дунд ажиллаж байгаа, тэднийг хүмүүжүүлэн зоригжуулж, энэ их үйл хэрэгт удирдан зохион байгуулах үүрэгтэй хүнд бүр ч гол анхааралд нь байвал зохих зүйл гэж би бодож байна. За баяртай, би буцлаа.

	Төмөр:

	Их баярлалаа, нөхөр

	Хурандаа:

	Би үүнийг биелүүлж чадна.

	Хурандаа:

	Би ч бас залуудаа яг л чам шиг ингэж бэлэн тангараглаж л байлаа. Тэгээд өдий буурал болтлоо алдаж оносоор л яваа юм шүү дээ. Төмөр минь, чи намайг бодвол юмыг хурц тусгаж аваад тогтоцтой эзэмшдэг хүн дээ. Болно биз.

	Төмөр:

	Их баярлалаа. Баяртай, нөхөр

	Хурандаа:

	Манай үүгээр ирж байгаарай. (Тэр хоёр гар барилцан, хурандаа гарч явна) За хөөрхий, ингээд багш маань ирээд миний бие даасан ажлын эхлэлтэд хангалтгүй гэдэг дүн тавьчхаад явдаг байжээ. Хачин юм болж байна даа. Голдуу сурагч нь багшдаа очиж юм заалгадаг сан. Багш нь сурагчдаа хөөж ирээд алдаатай дэвтрийг нь засаж байхыг үзээгүй юм сан. Хурандаа намайг Ишхүүг таньж чадаагүй байна гэж байгаа бол арай ч хатуу дүгнэлт гэж бодох юм даа... Би Ишхүүг нэлээн сайн мэднэ дээ. Харин энэ Шаравыг чинь мэдээгүй, таниагүй байж болох юм даа... (Гаднаас Шаравын толгой цухуйв) Ороод ир! (Шарав гайхсан байдалтай зогсов) За Шарав аа, чи ер нь хүнтэй ажиллаж байсан уу?

	Шарав:

	Юу гэсэн үг вэ дарга аа?

	Төмөр:

	Олныг зохион байгуулж ажиллаж явсан уу?

	Шарав:

	Явсаан явсан, юу гэж?

	 

	Гаднаас Дэнсмаа орж ирэв.

	 

	Төмөр:

	За хоёулаа маргаашаас тэр асуудлын талаар ярих уу даа.

	Шарав:

	Би яараагүй байна. Жаахан хүлээе дээ, тэгээд өнөөдөр ярилцъя.

	Төмөр:

	Тэгж ч болох юм. Тэгвэл чи жаахан хүлээнэ биз дээ. (Шарав гарна) За би нэг залууд ажил амьдралд нь зөв туслалцаа үзүүлж, нийттэй нь нэг эгнээнд явуулах гэж бодсон юм. Миний оролдлогоо гэм нь арай л ганцаардаад байна. Чи над туслалцаж өгөхгүй юу? гэж чамаас гуйх гэж бодсон юм.

	Дэнсмаа:

	Ямар хүн юм бол доо? Тэгээд би туслалцаж нэмэр болох юм бол уу даа?

	Төмөр:

	Чамайг л тусалж чадах болов уу гэж бодоод л хүсэж байгаа юм. Тэгэхдээ чи ер нь хүнийг танихдаа хэр...

	 

	Гаднаас Ишхүү орж ирнэ.

	 

	Ишхүү:

	(Нэг хэсэг дуугүй зогсож) Сайн байна уу, Төмөр гуай.

	Төмөр:

	Сайн, чи сайн явж ирэв үү?

	Ишхүү:

	Сайн ирлээ. Би...

	Төмөр:

	Ишхүү минь, дарга хүнтэй ч мэндлэх хэрэгтэй, тогооч хүнтэй ч мэндлэх ёстой шүү дээ (Дэнсмаа руу заана)

	Ишхүү:

	(Дуугай гар барилцав) Дарга аа, би.

	Төмөр:

	За Ишхүү минь, чи бид хоёр хэн хэн маань буруутай болж байна. Би чиний над хэлүүлсэн үгийг ойлгож мэдсэн. Тэгэхдээ энэ тухай учир нь олдох юм. Харин чи жаахан... яарч. За Дэнсмаа тогооч минь, хоёулаа энэ залууд туслах арга бодъё. Одоохондоо энэ залууд будаатай хоолноосоо халааж байгаад хийгээд өг. Би чамтай Маргааш уулзана. Ишхүү.. Тэгээд ер нь...

	Шарав:

	(Орж ирээд) Аа, та нарын яриа дуусаагүй байх шив дээ (гээд гарах гэтэл)

	Төмөр:

	Одоо ч ер нь дууслаа л даа.

	Шарав:

	За даа, надад ч жаахан ажил байна. Ер нь түрүүнийхээ ярьдгаар маргааш болох уу даа.

	Төмөр:

	Хойш нь тавиад ч яах вэ дээ. Би одоо явлаа. Хоёулаа цуг төв рүү явна. За баяртай (Төмөр Шарав хоёр явна)

	Дэнсмаа:

	Ишхүү... чи...

	Ишхүү:

	Тийм ээ үнэн... дээр хоёр жилийн өмнө над тийм нэг мартагдашгүй эндэгдэл, гай...

	 

	(Тэр хоёр таг чимээгүй болж хөдлөхгүй зогсоно)

	 

	Хөшиг

	 

	Зургаадугаар үзэгдэл

	 

	Хээр талд, тарианы талбай дээр, шөнө түүдэг галын дэргэд Дэнсмаа ажилтай байна. Ойртож ирсэн тракторын моторын дуу намдаж гэрэл унтраад тэр зүгээс ажлын хувцастай Долгормаа ирнэ.

	 

	Дэнсмаа:

	Долгормаа! Чи юу? За яав дуусав уу?

	Долгормаа:

	Бүр шившгээ тарьчхаад хөөгдөөд ирлээ.

	Дэнсмаа:

	Яагаад?

	Долгормаа:

	Сүүлийн хэдэн га үлдээд байхад дуусгаад будъя гэсэн чинь үүрэглээд ер болдоггүй шүү.

	Дэнсмаа:

	(Цай хийж өгөөд) Хэн хөөгөө вэ?

	Долгормаа:

	Ишхүү л байхгүй юу. Явж унт гээд

	Дэнсмаа:

	Аргагүй шүү дээ. Чи түрүүн цай хийгээд өгөхийн хооронд унтчих гээд байсан.

	Долгормаа:

	Нүд анилдаад ер болдоггүй шүү. Золтой л жалга руу трактортойгоо орчихсонгүй.

	Дэнсмаа:

	Хаана тэр вэ?

	Долгормаа:

	Яагаа вэ, чиний өдрийн хагалж байсан парны чинь цаад жалга.

	Дэнсмаа:

	Чи бүр тэр хүрчихсэн үү? Тэгээд хэн харчихаа вэ?

	Долгормаа:

	Ишхүү харахаар барах уу, ирээд загнаад...

	Дэнсмаа:

	Аа бүүр тэгсэн үү?

	Долгормаа:

	Тийм ээ, тэгээд айгаад ч, сэтгэл зовоод ч буцаад ирлээ.

	 

	Ойрхон трактор дуугарч ирнэ.

	 

	Дэнсмаа:

	За бас хэн нь хөөгдөөд ирэв дээ?

	Долгормаа:

	Хөөгдөөд ирэв үү, дуусаад ирэв үү? Дэлгэржав Ишхүү хоёр л лав дуусах шахаж байсан даг. Танай Ишхүү ч, ёстой нэг эрүүл газрын хөрсөнд өстэй юм шиг туух нөхөр юм аа.

	Дэнсмаа:

	Бүүр улайрчихсан юм шиг байдаг юм. Харин яаж чамайг хараа вэ?

	Долгормаа:

	Аргагүй л дээ. Би гэрэл дотор нь хөндөлдөөд зогсчихсон байсан юм. Тэгээд намайг эвдрээд саатаж гэж бодоод ирэхгүй юу (Ишхүү ирнэ) За тэр, би хэлээгүй юу?

	Ишхүү:

	Энэ эмэгтэй улс гэдэг мөн ч зовлонтой нөхөд шүү. Ийм сайхан галын дэргэд нам унтаж л байхгүй. Бас л далан үг дэлгэсээр гээч. Та хоёр одоо ярих юмаа дуусаагүй юу. Хагасыг нь үлдээмээр юм даа. Маргааш гэж байна, цаана нь...

	Дэнсмаа:

	Чи дуусав уу?

	Ишхүү:

	Хоёр мөр үлдсэн. Ам цангаад, цай байна уу? (Цай ууна)

	Долгормаа:

	За би ч унтах юм байгаа. Дэнсмаа чи эрт хөдлөх үү? (Хэвтэнэ)

	Дэнсмаа:

	Чи тэр хөвөнтэй цамц аваад дэрлээч. Би эрт гарна... Харин өглөөний цай чиний ээлж шүү.

	Долгормаа:

	Тийм ээ (Толгой доороо цамц хийж унтахаар хэвтэнэ)

	Дэнсмаа:

	Өдийд чинь хотод мөн ч сайхан байгаа даа. Нөгөөдөр баяр наадам болно гээд нөгөөдөр ч гэж дээ. Маргааш болж байх шив дээ.

	Ишхүү:

	Санагдаж байна уу? Чи бидний наадам ч энэ дээ.

	Дэнсмаа:

	Та нар ч яах вэ, 17 мянган га-гаар их наадамдаа бэлэг барих улс...

	Ишхүү:

	Чи ч гэсэн юу нь дутах вэ? Атар газрын аагтай хар цай гэдэг чинь ам цангаад ирж байгаа бидэндээ хамгийн дээд бэлэг биш үү?

	Дэнсмаа:

	Хүн чамд санасан бодсоноо хэлж байхад чи дандаа тоглоом хийж байх юм.

	Ишхүү:

	Наадмаас хойш ямар газар хагалахгүй биш, чи юунд нь тэвдээ вэ?

	Дэнсмаа:

	Тэвдэлгүй яах юм бэ?

	Ишхүү:

	Чи манай улсын нутаг дэвсгэр сая таван зуун мянган хавтгай дөрвөлжин гэж мэднэ биз дээ?

	Дэнсмаа:

	Тэгээд юу гэж?

	Ишхүү:

	Чи ойлгохгүй байна уу?

	Дэнсмаа:

	Үгүй...

	Ишхүү:

	Чамд ямар ч гэсэн хэдэн га ногдохоор хэмжээ байгаа юм биш үү?

	Дэнсмаа:

	Заримдаа овоо хүн шиг байх юм. Заримдаа нэг үлгэр оньсого шиг юм яриад...

	Ишхүү:

	Тийм их юм ярьж амжсан бил үү? Суугаад сар болоогүй байхад?

	Дэнсмаа:

	Чи ч бүр суухаасаа урьд эхэлсэн шүү дээ. Эхлээд чи юу гэлээ. Төмөр дарга надад нэг үг хадгалуулсан юм. Түүнийг

	Ишхүү:

	Чи долоо хоног болоод тааж чадаагүй шүү дээ. Сүүлд нь би өөрөө хэлээгүй юу?

	Дэнсмаа:

	Чи өөрөө хэлэхгүй яах вэ дээ. Ямар хүнд зээлүүлсэн мөнгөө надад шилжүүлж байгаа биш.

	Ишхүү:

	Аа тийм бий чи... (Тоглон тэвэрнэ)

	 

	Энэ үед Шарав гарч ирнэ

	 

	Шарав:

	Энэ чинь ямар ший нь вэ? Учиртай гурав уу? (Дэнсмаа ичиж зугтаав).

	Ишхүү:

	Чи үүгээр юу гэж явна?

	Шарав:

	Юу ч гэх юм бэ дээ. Салахын ёс гүйцэтгэж явна гэх юм уу даа.

	Ишхүү:

	Чиний салахын ёс ч салахаасаа яршигтай юм болох нь шив.

	Шарав:

	Дайгдаад явах унаа олдохгүй ямар явган хот оролтой биш дээ. (Цаана трактор тачигнана) Үгүй, энэ чинь хэн бэ? Яваад өглөө л дөө...

	Ишхүү:

	Саянаас эхэлж явдаг болсон.

	Шарав:

	Та хоёр чинь хүүхдээ яасан бэ?

	Ишхүү:

	Нөгөө авгай дээр байгаа.

	Шарав:

	Хүүхэд гэж... чи ч тэгээд хүүхэдтэй хүүхэнтэй суучхаж байгаа юм биз дээ? Би л бол заяа нь хүний хүүхэдтэй хүүхэнтэй суухгүй дэг.

	Ишхүү:

	Би ч муу хүүгээ хүний хүүхэд гэж боддоггүй шүү. Хэзээний л миний хүүхэд гэж санаж явдаг. Миний ч хүү байгаа юм.

	Шарав:

	Тэр дэмий. Уг нь ч өөр хүний л хүүхэд шүү дээ.

	Ишхүү:

	Тийм л гэдэг юм. Тийм бол тэр эцэг нь ёстой нэг хүний үнэргүй адгийн амьтан байсан байж таарна даа.

	Шарав:

	Дэнсмаа тэгж байна уу? Гомдсон бүсгүй хүн ч тэгээд... шинэ нөхөртөө итгэгдэх гэж байгаа үе дээ...

	Ишхүү:

	Юу ч гэж магадгүй гэж үү? Тийм байж ч болно. Гэвч шоовдорлогдож хаягдаад хоцорсон тэр хүүхэд одоо хэлд ороогүй ч гэсэн цаад эцгийнхээ тухай хүнд их юм ойлгуулж байгаа юм шүү.

	Шарав:

	За бүү мэд, та нарын хэрэг над ямар хамаа байх вэ.

	Ишхүү:

	Тийм ч биз дээ.

	Шарав:

	(Галын дэргэд байгаа хүн рүү дохиж) Үгүй энэ чинь Долгормаа юу?

	Ишхүү:

	Тийм ээ.

	Шарав:

	Долгормаа бид хоёр салж, Дэнсмаа та хоёр сууж... ингээд л амьдралын дугуй гэдэг чинь эргээд байдаг юм шүү дээ.

	Ишхүү:

	Тийм юм. Тэгэхдээ тэр амьдралын дугуйг зөв эргүүлэх хэцүү мөртөө сайхан юм. Буруу эргүүлэх амархан мөртөө муухай ч юм, муу ч юм. (Бас тракторын чимээ гарч ирнэ.

	Ишхүү:

	Дэнсмаа буцаад ирэв үү дээ. Үгүй ээ биш... (Дэлгэржав гарч ирнэ) Чи яагаа вэ?

	Дэлгэржав:

	Гүйцлээ, дарга аа.

	Ишхүү:

	За баяр хүргэе, миний бригадаас чи хамгийн түрүүн дууслаа.

	Дэлгэржав:

	Маргааш, маргааш өглөө баяр хүргээрэй. Одоо миний нойр хүрээд байна. (Хэвтэж унтана).

	Шарав:

	(Долгормаагийн дэргэд очиж) Хүүе Долгормаа!

	Долгормаа:

	Аа (Унтана)

	Ишхүү:

	Чи унтаж байгаа хүнийг яах гээ вэ?

	Шарав:

	Чамд хамаагүй! Долгормаа! Хүүе Долгормаа!

	Долгормаа:

	(Шаравыг харж) Чи яваагүй юу?

	Шарав:

	Үгүй. Өглөө төлөөлөгчдийн машинаар явна. Үүнийг чамд хэлэх гэсэн юм.

	Долгормаа:

	Чи надад олон хэлсэн шүү дээ.

	Шарав:

	Долгормаа цуг явъя. Чи энд үлдээд юугаа хийнэ?

	Долгормаа:

	Энэ гал чинь яасан сайхан юм бэ!

	Шарав:

	Сохор номин шиг хар шороо ухаад л...

	Долгормаа:

	Ишхүү цаад мөчрөөсөө нэмчхээч!

	Шарав:

	Энэ муу усан тэнэг... За яах вэ. Чи үлд. Чиний баяжихыг чинь, алдар нэр олохыг чинь би үзэмз!

	Долгормаа:

	Үзээрэй чи!

	Ишхүү:

	Шарав аа, би чамд зөвлөе. Чи яв. Заримдаа ийм их гал руу царцаа унаж үхэж байдаг юм шүү.

	Шарав:

	Чи битгий зов, би хөөлтгүй явна.

	 

	Үүр цайж эхэлнэ.

	 

	Долгормаа:

	(Өндийж) Явчхав уу?...

	Ишхүү:

	Юу гэж?

	Долгормаа:

	Би ер нь мангуу хүн байх аа!

	Ишхүү:

	Яаж байна? Харав уу? Дамбий хүрээд ирлээ...

	Дамбий:

	(Гарц ирээд) Та хоёр чинь унтахгүй яасан юм бэ?

	Долгормаа:

	Амьдрал яриад...

	Дамбий:

	Өглөөний цай болохоор сэрээгээрэй. (Унтана).

	Долгормаа:

	Би нээрээ мангуу хүн байх аа. Цаад Шарав чинь сайн ч, муу ч миний хань шүү дээ. Тэгэхэд ингээд явчихад нь над нэг л хачин гээч...

	Ишхүү:

	Холдоогүй дээр нь гүйгээд аргадахгүй юу?

	Долгормаа:

	Чи буруу ойлгож байна. Би нэг л тайван... Миний амьдралд юу ч болоогүй юм шиг. Салаад явчхаж байгаа нөхөр минь огт үгүйлэгдэхгүй юм. (Буцаж хэвтэнэ)

	Ишхүү:

	Хүн нь чанараараа жижиг болоод чиний дотор бага зай эзэлж байж л дээ. Тэгээд дутахгүй байхгүй юу.

	Долгормаа:

	Лав тийм байх шүү. Чи мөн хэцүү золиг юм даа. Хэрвээ Дэнсмаа ингээд явчих юм бол чамд ямар байх вэ?

	Ишхүү:

	Тэгвэл миний дотор огт хөндий болчхоод би гэж би биш, хоосон хальс үлдэх байх.

	Долгормаа:

	(Инээж) Чи бас хэлэмгий золиг юм аа. Машин дуугарч улс ирнэ. Дарга ирэв үү дээ?

	Ишхүү:

	Хөнгөн тэрэгтэй өөр хэн байх вэ.

	Төмөр, Дамдинсүрэн, Дэжид гурав орж ирлээ.

	 

	Төмөр:

	За сайн байцгаана уу?

	Ишхүү:

	Сайн. Та нар чинь шөнө орой айлчилж явдаг сонин улс юм даа.

	Дэжид:

	За дүү минь сайн уу (Тэд гар барилцана)

	Төмөр:

	За юу болж байна даа?

	Ишхүү:

	Манай ажил зүгээр явж л байна. Түрүүч нь буугаад унтаж байна. Талбай дээр гурвын зэрэг трактор явж байгаа.

	Төмөр:

	Нөхөр Дамдинсүрэн манай аж ахуй дээрээс залуучууд, оюутны их наадмын төлөөлөгч аваачихаар ирээд байна даа.

	Дэжид:

	Ах чинь ажлаар наашаа ирэх болоод би нөгөө муу Батбаярыгаа санаад та нар дээр хэд хонох гээд ирлээ л дээ. Дэнсмаа минь, сайн уу? Хаа байна?

	Ишхүү:

	(Алсыг харж, ирж яваа тракторын дууг чиглүүлэн зааж) Тэр ирж яваа Дэнсмаа мөн байх аа.

	Дэжид:

	Үгүй та нар чинь захиа дээрээ галч хийж байгаа гэж бичсэн байсан яалаа? Та нар дандаа л намайг дөнгөж байх юм аа.

	Ишхүү:

	Жинхэнэ ажил нь галч л даа. Одоогоос л дагалдан журмаар явж эхлээд байгаа юм. Та нар төвөөр орсон бол Батбаяртай уулзав уу?

	Дэжид:

	Уулзалгүй яах вэ. Үгүй мөн том болжээ. Та хоёрыг ер үгүйлэхгүй байна гэнэ шүү. Тийм айхавтар золиг байх уу.

	 

	Дэнсмаа гарч ирнэ.

	 

	Дэнсмаа:

	Энэ эгч ах хоёр чинь сураг чимээгүй байж байгаад гэнэтхэн шөнө яваад ирдэг яасан хачин улс вэ! (Гар барилцан Дэжидтэй үнсэлцэв)

	Дэжид:

	За тэгээд, миний дүү сайн уу? Иш хөөрхий минь, овоо л доо. Эгч нь та хоёрыг дахиад нийллээ гэж дуулаад баярласан гэдэг нь яав аа! Муу Батбаяр минь нэг элэг нь дэвтэж дээ гэж...

	Дэнсмаа:

	Хэн хоёрыг нийллээ гэж?

	Дэжид:

	Ишхүү та хоёрыг байхгүй юу, энэ чинь хэнийг...

	Дэнсмаа:

	Иш эгч минь, та дахиад л будилаад уналаа. Бид хоёр чинь сая л...

	Дэжид:

	За чи битгий намайг бас төөрүүлэх гээд бай, та нар одоо дахиж намайг давдаг чинь ч өнгөрсөн байх аа, дүү нар минь. Миний дүү трактор бариад сурчихсан байдаг, аштай юу.

	Дэнсмаа:

	Би ч шалгуулаад, жинхэлж аваад ажилд гарах гэж бодсон юм л даа. Даанч тогооч хийгээд байх орны хүн олдохгүй юм.

	Дэжид:

	Буцталаа нэг сар эгч нь хийгээд өгөхөд ч болох л юм.

	Дамдинсүрэн:

	Манай Дэжид хотын том гуанзны ерөнхий тогооч байсан хүн шүү. Тэр талаар гологдохгүй биз. Харин шаардлага тавих нь хэтрээд байж магад.

	Төмөр:

	Тийм хүн яг хэрэгтэй. Манай Лувсан гуай гэж дуугайнхан байвал яаж ч мэдэх нэг хүн бий. Тэр хүнтэй их таарах нь байна.

	Дэнсмаа:

	Ээ гялай, тэгвэл би нэг сар ч гэсэн биеэ даагаад явах болж.

	Төмөр:

	Энэ сар л сайн шамдаад шалгалтад ор. За Дамдинсүрэн гуай, нөгөө тракторч Дэлгэржавыг дуудах уу?

	Дамдинсүрэн:

	Ишхүүтэйгээ урьдаар ярьчхаад очъё доо. За юуны өмнө, нөхөр Ишхүү, танд баяр хүргэе! Танай аж ахуйн эвлэлийн байгууллагын нэр дэвшүүлсэн ёсоор нөхөр Дэлгэржав та хоёрыг МЗО-ны анхдугаар их наадамд төлөөлөгчөөр баталсан байна. Май, таныг урьсан урилга!

	Ишхүү:

	Их баярлалаа. Бид тэгээд хэзээ явах болж байна?

	Дамдинсүрэн:

	Та хоёр надтай явна. Бас нэг нөхөр дайгаад явах гэсэн юм сан. Танай энд л хүлээж байх ёстой...

	Төмөр:

	Хэн дайгдах гэсэн юм бол? Манай эндээс явна гэдэг чинь хэн байдаг билээ?

	Дамдинсүрэн:

	Шарав гэл үү дээ. Бие муутай болсон хүн юм гэнэ. Баахан акт бичиг үзүүлээд байсан даг.

	Төмөр:

	Тэр их олон акттай хүн байгаа юм. Гэхдээ хамгийн гол акт нь гараагүй байгаа хүн дээ.

	Ишхүү:

	Ямар акт!

	Төмөр:

	Эвлэлийн гишүүний нэр төрийг тэр хүн хуурамчаар зүүж яваа тухай юм. Тэгэхэд Их сургуулийн эвлэлийн хорооноос лавлах нэг зүйл дутаад байгаа юм.

	Дамдинсүрэн:

	Тийм бий. Тэгвэл дутуухан танилцаж л дээ.

	Төмөр:

	Ер нь машин чинь зай муутай бол... арга заль хэрэглээд зугтаад байгаа хүнийг, амжилт гаргаад уригдаж байгаа улстай хамт тээхийн ч алба байна уу даа? Шаравыг бид ёсоор нь буцаачихна биз.

	Дамдинсүрэн:

	Тал өөрөө тодорхой мэдэж байгаагаараа шийд л дээ.

	Төмөр:

	Тэгээд ялангуяа та шийд, учир нь гүйцэд ойлгогдоогүй зугтаах гэж байгаа хүнд унаа залгуулсны хэрэггүй байх аа.

	Дамдинсүрэн:

	За тэгвэл таныхаар шийдье.

	Төмөр:

	Тэр хүн цаг нь болох дээр ирсэн замаараа сурсан дуугаа дуулаад тан дээр очих биз.

	Дамдинсүрэн:

	За явцгаая.

	Ишхүү:

	Манай гэрийг дайраад явна шүү, би хувцас хунараа солих барих гэж байна.

	Төмөр:

	Дотуур хувцас хэрэгтэй шүү, Ишхүү минь.

	Ишхүү:

	Дотуур байтугай гадуурхыгаа ч сольчихтойгоо болсон гээ.

	 

	Тэд явцгаав. Бас нэг тракторч ирж. Б залуу гарч ирээд

	 

	Б. Залуу:

	(Суниаж эвшээлгэнэ. Ар талд нь үүр цайж, ногооны манан татсан, үзэсгэлэнтэй сайхан хөндий алгуурхан тодорно). Нойр гэдэг ч харин нэг өөрийн эрхгүй хүрч байна даа. Одоо ингээд унтах дээр чинь харин нэг хуурай өвс шатаж байгаа юм шиг биз дээ (Эргэн тойрон ажиглаж) Үгүй мөн нам гүм байна... Анх наашаа ирэх гэж байхад Пүрвээ багш яг л ийм өглөөний тухай ярьж билээ. Өглөө эрт үүр хаяарч байхад ногооны манан татсан хөндийд таг чимээгүй өөрийн чинь амьсгалаас өөр юу ч дуулдахгүй нам гүм байхад гэнэтхэн трактор асааж тэр хөндийг уултай устай, хүнтэй амьтантай нь сэрээх нэг сайхан гэж билээ... Эд нар мөн нам унтаж байна. Үгүй ээ, би унтах арай болоогүй. Энэ нам гүм байдлыг сэрээх тэр сайхан бололцоог (Гүйн далд орж, трактор асааж дуу чимээ хадуулав. Улс сэрцгээж, шуугиан болох нь дуулдана), 

	А. Залуу:

	(Гүйн гарч ирээд) Босоорой, босоорой. Үгүй энэ хэн түрүүлээд сэрээчхэв ээ

	 

	гэж хартал өмнөөс нь Б. Залуу гарч ирээд

	Б. Залуу:

	За ямар байна?

	А. Залуу:

	Гүйцэд биш байна. Сэрээхийн чинь сайхан нь өөрөө хамгийн түрүүн босоод сэрээхдээ болохоос унтахынхаа урьд биш юм.

	Б. Залуу:

	Тэр ч тийм байж болно. Харин Пүрвээ багш нэг юм дутааж шүү.

	А. Залуу:

	Юуг тэр вэ?

	Б. Залуу:

	Жишээ нь: Бидэн шиг шөнө турш туучхаад одоо майхандаа ороо засаж тавлаж байгаад энэ хүрч байгаа нойрыг эрчид нь шарикдах дээр мөн мундаг сайхан юм болно доо. (Тэр хоёр инээцгээв).

	А. Залуу:

	Нээрэн ядарч ирээд түүний чинь бодоход ч зүгээр шүү. За би явъя. Аль вэ, түлхүүрүүд.

	Б. Залуу:

	Цаана чинь бий. Чи усыг нь үзээрэй. Шөнө би бараг зогсоогүй шүү. (Дэнсмаа гарч тракторын зүг алхав. Араас нь Лувсан гарч)

	Лувсан:

	Дэнсмаа! Дэнсмаа! Чи хаачих гээд байна? Тэр хуурай хүнс хүлээж ав!

	Дэнсмаа:

	Та тэгээд юутай ирэв?

	Лувсан:

	Төмөр дарга намайг шар будаагаар залхааснаас болоод та нар ч башийсан байх аа. Цагаан гурил, тарган мах, ногоо цагаа харин ч хэтэрсэн үү л гэхээс дутаагүй байх.

	Дэнсмаа:

	Би одоо талбай дээр гарлаа.

	Лувсан:

	Юу, «талбай дээр гарлаа» гэж! Нөхөр минь, чи үүрэгт ажлаа урьдаар гүйцэтгэхээс биш, ямар тракторч биш.

	Дэнсмаа:

	Би урьд шөнөөс эхлээд тогооч биш болсон шүү.

	Лувсан:

	Тэгээд, би тогоо барих хэрэг үү? Аль энэ олон улс хоолгүй байх болж байна уу?

	Дэнсмаа:

	Төмөр дарга, Ишхүү эд нар шийдээд өөр тогооч тавьсан шүү.

	Лувсан:

	Яагаад тогооч нарыг миний зөвшөөрөлгүй сольдог билээ? Тэр дураараа наргидаг дарга нар чинь хаа байна?

	Дэнсмаа:

	Ишхүү Дэлгэржав хоёр Улаанбаатарт уригдаад явсан. Би тракторч болсон. Дэжид гэдэг тогоочийн мэргэжилтэй бүдүүн шар авгай бий. Түүнд тэр материалаа тушаа. (Явж далд орно).

	Лувсан:

	(Гайхан зогсож) Ганцхан шөнийн дотор мөн их өөрчлөлт болдог байна. Өөрөөр хэлбэл, намайг хүн амьдралаас хоцорч байна гэх нь байна шүү. Би энэ хэдэн бригадыг тойроод л аж ахуйн хэрэгцээний жигтэйхэн хурдан «ГАЗ— 51-ээр» нойр хоолгүй давхисаар байгаад хоцордог байна шүү...

	Ээ дээ, энэ хөгжил үү! Намайг нэг мэдэхэд хоцрогдлоо гээд голох дог шүү... За гайгүй ээ. Би ч бодно, «51» ч давхина.

	Энэ үед золбоотой хөдөлмөрийн дуу эхэлж ажлын хувцастай залуучууд тайзны зүүн талаас баруун тийш дуулан салхи сөрж алхсаар хөшиг хаана.

	 

	Төгсөв

	 

	1959 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

Автоматаар үүсгэсэн тайлбар]

	 


Ч. ЧИМИДИЙН «ЗОХИОЛЫН ТҮҮВЭР» III БОТИД ОРСОН ЗОХИОЛЫН ТОВЧ ТАЙЛБАР

	 

	Нэг. Жүжиг, дуурь

	 

	1. Сэтгэлийн дуудлагаар (1959).

	Энэ жүжгийг «Босгон дээр» нэртэйгээр 1960 онд Улсын драмын театрт Л. Ванган найруулан тавьж тайзны зургийг Л. Намхайцэрэн хийжээ. Жүжгийн гол дүрд Л. Жамсранжав, Ж. Жигжиддулам, Ч. Долгорсүрэн, Б. Лоовон нар тогложээ. 1962 онд уг жүжигт БНМАУ-ын төрийн шагнал олгосон байна. Энэ жүжгийн санаагаар «Монгол кино» үйлдвэр уран сайхны кино хийснээс хойш жүжиг «Сэтгэлийн дуудлагаар» нэртэй болсон байна.

	 

	2. Яндангийн дуу (1962).

	Улсын драмын театр 1963 онд Б. Мушкагийн найруулгаар тавьжээ. Тайзны зургийг Ц. Доржпалам хийжээ. Жүжгийн гол дүрд Г. Гомбосүрэн, Д. Мэндбаяр, Б. Дашдаваа, Б. Зориг С. Бужгар нар тогложээ. Энэ жүжгийг Дундговь аймгийн соёлын ордон 1965 онд, Сүхбаатар 1966 онд Хэнтий 1968 онд, Төв аймагт 1969 онд тус тус тавьжээ.

	 

	3. Арын албаныхан (1970).

	Улсын драмын театр 1971 онд Э. Оюуны найруулгаар тавьжээ. Тайзны зургийг Л. Намхайцэрэн хийсэн байна. Жүжгийн гол дүрд С. Дамдин, Т. Цэвээнжав, Д. Гомбожав нар тогложээ. 1981 онд Улсын драмын театр хоёр дахь удаагаа С. Галсанжавын найруулгаар тавьжээ. Тэгэхэд жүжгийн гол дүрд С. Дамдин, С. Сэлэнгэ, Ч. Алтан-Өлзий нар тогложээ. 1983 онд Хөвсгөлийн ХД-ын театрт тавьжээ.

	 

	4. Маш нууц (1974).

	Улсын драмын театр 1975 онд Б. Мөнхдоржийн найруулгаар тавьсан бөгөөд тайзны зургийг Ц. Доржпалам хийжээ. Жүжгийн гол дүрд Л. Жамсранжав, 3. Пүрэв, Б. Тунгалаг, Г. Гомбосүрэн, X. Нарантуяа, Г. Мягмарнаран нар тогложээ. 1977 онд Баян-Өлгийн ХД-ын театр. А. Монголханы найруулгаар тавьжээ.

	 

	5. Бууран аав (1978).

	Энэ жүжгийг Улсын драмын театр 1979 онд Б. Мөнхдоржийн найруулгаар тавьжээ. Тайзны зургийг Ц. Доржпалам хийжээ. Жүжгийн гол дурд Б. Лоовой, С. Галсанжав, Ж. Лхамхүү, С. Батхүү нар тогложээ. Энэ жүжгийг Увсын ХД-ын театр 1983 онд. Архангайн соёлын ордон 1985 онд найруулан тавьжээ.

	 

	6. Хүний санаа (1979).

	Энэ жүжгийг Улсын хүүхдийн театр 1980 онд Г. Доржсамбуугийн найруулгаар тавьсан байна. Тайзны зургийг Б. Төмөрхуяг хийжээ. Жүжигт Г. Дашхүү, Ц. Цолмон, Д. Ганхүү, Д. Туяа, Л. Жанчивдорж, Ц Төмөрбаатар нар тогложээ.

	 

	7. Жаргалтай гурван толгой (1951).

	Энэ дуурийг Улсын хөгжимт драматик театр 1951 онд «Жаргалын зам» нэртэйгээр тавьжээ. Дуурийн хөгжмийг Б. Дамдинсүрэн бичиж, тайзны зургийг Л. Намхайцэрэн хийсэн байна. Удирдаачаар Б. Дамдинсүрэн ажиллажээ. Дуурийн гол дүрд Д. Баатар, Л. Цогзолмаа, Д. Лувсаншарав, Д. Долгоржав, Г. Хайдав нар дуулсан байна.

	 

	8. Хөхөө Намжил (1960)

	Энэ дуурийг 1961 онд Улсын дуурь бүжгийн театрт Д. Лхасүрэн найруулан тавьж, тайзны зургийг Ц. Доржпалам хийсэн бөгөөд Ж. Чулуун удирдаачаар ажиллажээ. Дуурийн гол дүрд Г. Хайдав, Д. Банди, Д. Пүрэвсүрэн нар дуулсан байна. Энэ дуурийг 1974 онд Ховдын ХД-ын театрт тавьсан байна.

	 

	9. Мартагдашгүй дөчин хоёр хоног 1970, 

	Дуурийн хөгжмийг Б. Дамдинсүрэн бичиж тайзны зургийг Л. Гаваа хийсэн бөгөөд удирдаачаар Ж. Чулуун ажилласан байна. Дуурийн гол дүрд Д. Жаргалсайхан, А. Бүтэд, Б. Готов, Д. Жамъянжав, Д. Банди нар дуулжээ.

	 

	Хоёр. Кино

	 

	1. Тус биш ус (1961).

	Киноны зохиолын уг нэр нь «Нуухыг нь авах гээд нүдийг нь сохлов» гэсэн нэртэй байжээ. 1964 онд «Монгол кино» үйлдвэр уран сайхны кино бүтээсэн бөгөөд найруулагч Д. Хишигт, оператор О. Уртнасан зураач П. Цогзол, хөгжмийн зохиолч Ц. Намсрайжав нар ажиллажээ. Киноны гол дүрд Л. Лхасүрэн, Ж. Оюун, М. Дагийранз, У. Осор, Ц. Готов нар тогложээ. Уг кино Москвад олон улсын киноны их наадамд оролцож «Искусство кино» сэтгүүлийн тусгай шагнал хүртжээ.

	 

	2. Тэмцэл (1970).

	Энэ киног 1971 онд Д. Жигжид найруулж оператороор Г. Цэрэн, О. Уртнасан, зураачаар О. Мягмар, хөгжмийн зохиолчоор Д. Лувсаншарав ажиллажээ. Киноны гол дүрд Ц. Дашнамжил, Д. Лхасүрэн, 3. Цэндээхүү, 3. Пүрэв, Д. Цээнямбуу, Д. Чулуунцэнд нар тоглосон байна. Энэ кино бол «Өглөө» киноны хоёрдугаар анги юм.

	 

	3. Газрын үнэр (1979).

	Уг киноны найруулагч X. Дамдин, оператор Д. Баттулга, хөгжмийн зохиолч Д. Жанчив нар байлаа. Киноны гол дүрд Г. Мягмарнаран, Б. Цэрэнпагма, Ч. Алтан-Өлзий нар тогложээ.

	 

	* * *

	 

	Төрийн шагналт зохиолч Ч. Чимид агсны «Зохиолын түүврийн» гуравдугаар ботийг бэлтгэж, уг ботид орсон зохиолын товч тайлбарыг хавсаргав. Энэ ботид нэр бүхий зургаан жүжиг, гурван дуурийн цомнол, гурван киноны зохиолыг оруулав. Эдгээр зохиолыг манай уншигчид мэдэх боловч олонх нь анх удаа хэвлэгдэж байна. Энэ түүвэрт бусадтай хамтран бичсэн зохиолуудыг тэр бүр оруулах боломжгүй байлаа. Учир нь нэг дэвтрийн хэмжээнээс их болохоос гадна уг зохиолын олонх эмхэтгэл түүвэрт хэвлэгдсэн байлаа. Харин «Хөхөө Намжил», «Жаргалтай гурван толгой» дуурийн цомнолыг оруулав. Энэ хоёр цомнолыг Л. Занган, Ч. Ойдов нартай хамтарсан боловч шүлгийг Ч. Чимид бичсэн учраас энд оруулж байна. Тэгэхдээ «Жаргалтай гурван толгойн» цомнолын гурван янзын бичлэгийг нэгтгэж нэг эх болгож авав. Бас «Тэмцэл» киноны зохиолыг оруулав. Ванган Чимид нар «Хэн хэлсэн юм бэ» гэдэг нэртэй хоёр ангит киноны зохиол бичихээр ярьж тохироод эхний ангийн нь зохиолыг бичсэнээр 1968 онд «Өглөө» киног бүтээсэн юм. Энэ завсар Л. Ванган бие барсан тул сүүлийн ангийн зохиолыг Ч. Чимид бичиж «Тэмцэл» киног хийлгэсэн билээ. Кино хоёр зохиогчтой гарсныг та бүхэн мэднэ. «Өглөө» киноны зохиол «Л. Ванганы түүвэр зохиолд хэвлэгдсэн байна.

	Энэ түүвэрт уран сайхны болон баримтат киноны хэдэн зохиолыг оруулсангүй. Үүнд «Оч», «Сэтгэлийн дуудлагаар» киноны зохиолыг хэлэх хэрэгтэй. Л. Вангантай хамтран бичсэн «Оч» киноны зохиолоор 1957 онд С. Гэндэн найруулж «Сэрэлт» киног бүтээсэн юм. Уг киноны зохиол Л. Ванганы зохиолын түүвэрт орсон тул дахин хэвлэсэнгүй. «Босгон дээр» жүжгээ Ч. Чимид кино болгохоор зохиол бичсэнээр 1965 онд Р. Доржпалам «Сэтгэлийн дуудлагаар» киног найруулжээ. Энэ зохиолыг хоёр шалтгааны улмаас түүвэрт оруулсангүй. Нэгд, эх жүжгийн зохиолыг түүвэрт оруулсан. Хоёрт, дэлгэцэд тохируулсан киноны зохиолыг найруулагч Р. Доржпалам ихэвчлэн бичсэн гэж баталж байгаа учраас билээ. Энэ түүвэрт нэг жүжгийн зохиолыг оруулаагүй. Жараад оны үед Очвал гэдэг зохиогчтой «Тээлийн хөндий» гэдэг жүжиг төв хөдөөгийн театр соёлын ордонд тавигддаг байсан юм. Тэрхүү Очвал гэдэг нууц нэрийн цаана манай дөрвөн нэрт зохиолч Э. Оюун, Ч. Чимид, Л. Ванган, Ч. Лодойдамба нар байжээ. Энэ жүжгийг анх Улсын драмын театрт найруулагч Б. Мушгиа найруулж тайзны зургийг зураач Ц. Доржпалам үйлдэн 1963 онд тоглуулсан байна.

	Ч. Чимид баримтат киноны зохиол хэд хэдийг туурвижээ. Үүнд 1961 онд «Манай оронд» (ЗХУ-тай хамтран хийсэн энэ киног Ц. Зандраа найруулж зургийг О. Уртнасан, Д. Микеев авсан 5 бүлэг) 1963 онд «Манай орны нэг өдөр» (Д. Давааням найруулж зургийг авсан, 5 бүлэг) «Ардын бүрэн эрхт Монгол» (ЗХУ-тай хамтарсан энэ киног Ж. Бунтар найруулж, зургийг Г. Цэрэн авсан, 6 бүлэг) «Ард түмний хүү» (Б. Сумхүү найруулж зургийг Ж. Асалбай авсан 4 бүлэг) зэрэг баримтат киноны зохиолыг Ц. Зандраа, Л. Данилов нартай хамтран бичсэн байна.

